Монгол Улсын Их Хурлын 2007 оны намрын ээлжит чуулганы 12 дугаар сарын 25-ны өдөр (Мягмар гараг)-ийн нэгдсэн хуралдаан 10 цаг 30 минутад УИХ-ын чуулганы нэгдсэн хуралдааны танхимд  эхлэв.
УИХ-ын дарга Д.Лүндээжанцан ирц, хэлэлцэх асуудлыг танилцуулж, хуралдааныг даргалав.

Нэгдсэн хуралдаанд ирвэл зохих 75 гишүүнээс 52 гишүүн ирж, 69.3 хувийн ирцтэй байв. 

Чөлөөтэй: Г.Адъяа, Ж.Батхуяг, К.Сайраан,

Тасалсан: Ц.Батаа, Б.Батбаатар, Л.Гантөмөр, Д.Ганхуяг, Ц.Жаргал, Б.Жаргалсайхан, Г.Занданшатар, А.Мурат, С.Отгонбаяр, Я.Санжмятав, М.Сономпил, Б.Цэрэнбалжир, Б.Эрдэнэбат

Өвчтэй: Сү.Батболд, Н.Баяртсайхан, Д.Одбаяр, Д.Одхүү, Д.Туяа, А.Цанжид, Б.Эрдэнэсүрэн
Нэг. Монгол Улсын 2007 оны төсвийн тухай хуульд өөрчлөлт оруулах тухай хууль /Нэг дэх хэлэлцүүлэг/

Хэлэлцэж буй асуудалтай холбогдуулан Сангийн яамны Төсвийн бодлого, зохицуулалтын газрын дарга Б.Батжаргал, Зарлагын хэлтсийн ахлах мэргэжилтэн С.Мөнгөнцэцэг, УИХ-ын Тамгын газрын зөвлөх Ч.Ариунхур, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.

 Хуулийн төслийн талаар Монгол Улсын Ерөнхий сайд С.Баяр танилцуулга хийв.

Танилцуулгатай холбогдуулан УИХ-ын гишүүн Ц.Баярсайхан, Ц.Нямдорж, Н.Батбаяр, Ч.Авдай, Г.Батхүү, Ц.Дамиран, Л.Гансүх, Ц.Цэнгэл, З.Энхболд, Ц.Сүхбаатар, Р.Амаржаргал, Ө.Энхтүвшин, А.Бакей  нарын асуусан асуултад Сангийн сайд Ч.Улаан, Нийгмийн хамгаалал, хөдөлмөрийн сайд Д.Дэмбэрэл, Хууль зүй, дотоод хэргийн сайд Ц.Мөнх-Оргил, ажлын хэсгээс Б.Батжаргал нар хариулж, тайлбар хийв.

Уг асуудалтай холбогдуулан УИХ-ын гишүүдээс санал гараагүй болно.


Хуулийн төслийг хоёр дахь хэлэлцүүлэгт бэлтгүүлэхээр Төсвийн байнгын хороонд шилжүүлэхээр тогтов. 

10.30-10.35 цагт УИХ-ын гишүүн Н.Энхболд, Д.Дондог, Су.Батболд, Ц.Сүхбаатар нарын урилгаар Төв аймгийн Театр, киноны хүрээлэнгийн ажилтан, албан хаагчид, 11.00 цагт УИХ-ын гишүүн Ц.Сүхбаатарын урилгаар Төв аймгийн Цээл сумын захиргааны ажилтан, албан хаагчид УИХ-ын чуулганы нэгдсэн хуралдааны үйл ажиллагаатай тус тус танилцав.

Хуралдаан 12 цаг 03 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА  Н.ЛУВСАНЖАВ


Тэмдэглэл хөтөлсөн:


ХУРАЛДААНЫ НАРИЙН


БИЧГИЙН ДАРГА Д.ЭНЭБИШ
УЛСЫН ИХ ХУРЛЫН 2007 ОНЫ НАМРЫН ЭЭЛЖИТ

ЧУУЛГАНЫ 2007 ОНЫ 12 ДУГААР САРЫН 25-НЫ ӨДӨР
(МЯГМАР ГАРАГ)-ИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 30 минутад эхлэв.

 Д.Лүндээжанцан: -Гишүүдийн өдрийн амгаланг айлтгая. Одоогийн байдлаар 39 гишүүн ирж, ирц 51.3 хувь байна. Ингээд УИХ-ын 2007 оны намрын чуулганы 12-р сарын 25-ны өдрийн хуралдаан нээснийг мэдэгдье.

Өнөөдрийн чуулганы хэлэлцэх асуудлыг танилцуулъя. Монгол Улсын 2007 оны төсвийн тухай хуульд өөрчлөлт оруулах тухай хуулийн төсөл байгаа. Нэг дэх хэлэлцүүлэг, тэгээд бусад гэсэн асуудал байна. 

Одоо эхнийхээ асуудалд оръё. Монгол Улсын 2007 оны төсвийн тухай хуульд өөрчлөлт оруулах тухай хуулийн төслийн 1 дэх хэлэлцүүлгийг явуулъя. УИХ-ын чуулганы хуралдааны дэгийн тухай хуулийн 25.8.1.Нэгдэх хэлэлцүүлэгт Ерөнхий сайд төсвийн төслийн талаар нэгдсэн хуралдаанд илтгэл тавина гэж заасан байгаа.

Төсвийн төслийн талаарх илтгэлийг Ерөнхий сайд Санжаагийн Баяр танилцуулна. Ерөнхий сайд Баярыг индэрт урьж байна.

С.Баяр: -УИХ-ын эрхэм дарга, гишүүд ээ,

Монгол Улсын 2007 оны төсвийн тухай хууль болон бусад холбогдох хуулиудын дагуу авч хэрэгжүүлсэн арга хэмжээний биелэлтийг хангах, төрийн албан хаагчдын цалингийн өөрчлөлтийг төсөвт тусгах шаардлагын дагуу Монгол Улсын 2007 оны төсөвт тодотгол хийхээр Засгийн газрын хуралдаанаар хэлэлцэж шийдвэрлэсний дагуу Монгол Улсын 2007 оны төсвийн тухай хуульд өөрчлөлт оруулах тухай хуулийн төслийг УИХ-д өргөн мэдүүлсэн байгаа. Энэхүү хуулийн төсөл болон холбогдох тооцоо танилцуулгыг УИХ-ын гишүүдэд урьдчилан тараасан тул Монгол Улсын 2007 оны төсөвт хийх тодотголын талаар та бүхэнд товчхон танилцуулъя гэж бодож байна.

Монгол Улсын 2007 оны төсвийн тухай хуульд өөрчлөлт оруулахдаа УИХ-аас өгсөн чиглэлийн дагуу төрийн албан хаагчдын цалинг энэ оны 10-р сарын 1-ний өдрөөс нэмэгдүүлэн дундаж цалинг 250 мянган төгрөгт хүргэх зарчмын шийдвэр гаргаж холбогдох эх үүсвэрийг Нийгмийн хамгаалал, хөдөлмөрийн сайдын төсвийн багцад баталж өгсөн бөгөөд цалингийн систем, төрийн албан хаагчдын албан тушаалын ангилал, зэрэглэлийн тогтолцоонд өөрчлөлт оруулах асуудлыг шийдвэрлэх чиглэлийг Засгийн газарт өгсөн билээ.

Засгийн газарт төрийн албан хаагчийн албан тушаалын ангилал, зэрэглэл, цалингийн сүлжээг Засгийн газрын 2007 оны 9-р сарын 27-ны өдрийн тогтоолоор төрийн өндөр албан тушаалтан болон шүүгч, прокуроруудын цалингийн сүлжээг УИХ-ын 2007 оны 11-р сарын 1-ний өдрийн тогтоолуудаар тус тус батлан гаргаж, энэ оны 10-р сарын 1-ний өдрөөс эхлэн улсын хэмжээнд мөрдөж байгаа билээ.

УИХ, Засгийн газраас төрийн албан хаагчдын цалинг нэмэгдүүлэхээр гаргасан шийдвэрийг хэрэгжүүлэх явцад цалин, шимтгэлийн зардлыг төсвийн ерөнхийлөн захирагчдын төсвийн багцуудад хуваарилан шилжүүлэх асуудлыг шийдвэрлэх шаардлага үүсэн гарч байна. Ийнхүү өөрчлөөгүй тохиолдолд дараахь хүндрэл гарах гээд байна. Үүнд:

Төсвийн гүйцэтгэлийн тайлан Монгол Улсын 2007 оны төсвийн тухай хуулийг зөрчсөн дүнтэй гарах бөгөөд өөрөөр хэлбэл Нийгмийн хамгаалал, хөдөлмөрийн сайдын төсвийн багцад хэмнэлт гарч, бусад ерөнхийлөн захирагчдын төсвийн багцийн цалин, шимтгэлийн зардал хэтэрч гарах юм.

Хоёрт, орон нутгийн төсвийн цалин, шимтгэлийн зөрүүг олгох эх үүсвэрийг шийдвэрлэж өгөөгүйгээс болж орон нутгийн төсвийн гүйцэтгэлийн тайлан төрийн албан хаагчдын цалин шимтгэлийн өртэй гарахаар байна. 

УИХ-ын эрхэм гишүүд ээ,

Засгийн газраас өргөн барьсан Монгол Улсын 2007 оны төсвийн тухай хуульд нэмэлт, өөрчлөлт оруулах тухай хуулийн төслийн дагуу хийсэн тооцоогоор Монгол Улсын нэгдсэн төсвийн нийт орлого 3.8 тэрбум төгрөгөөр нэмэгдэж байгаа бөгөөд энэ нь нийгмийн даатгалын шимтгэл хураамжийн орлого, нийт зарлага 3.8 тэрбум төгрөгөөр нэмэгдэж байгаа бөгөөд энэ нь урсгал шилжүүлгийн хэмжээ юм. Монгол Улсын нэгдсэн төсвийн 2007 оны урсгал тэнцлийн ашиг болон нийт тэнцлийн алдагдалд ямар нэгэн өөрчлөлт орохгүй гэдгийг энд зориуд цохож хэлье.

УИХ-ын эрхэм гишүүд ээ,

Монгол Улсын 2007 оны төсвийн тухай хуульд өөрчлөлт оруулах тухай хуулийн төслийг хэлэлцэн шийдвэрлэж өгөхийг та нөхдөөсөө хүсч байна. Анхаарал тавьсанд баярлалаа.

Д.Лүндээжанцан: -Ерөнхий сайдад баярлалаа. Манай өнөөдрийн хуралдаанд Н.Энхболд, Дондог, Су.Батболд, Ц.Сүхбаатар гишүүдийн урилгаар Төв аймгийн Театр, киноны хүрээлэнгийн ажилтан, албан хаагчид танилцаж байна. Та бүхэнд шинэ жилийн баярын мэндийг дэвшүүлж, хүн ардаа урлагаар үйлчлэх буянтай үйлсдээ их амжилт олохыг хүсэн ерөөе /УИХ-ын гишүүд алга ташив/

Ингээд төсвийн төслийн илтгэлтэй холбогдуулан асуулт асуух гишүүд асуултаа асууя. 

Ц.Баярсайхан: -2007 оны төсвийн тухай хуульд өөрчлөлт оруулах саналаа оруулж ирж байгаа юм байна л даа. Энэ дээр гол нь цалин, тэтгэврийн хувь хэмжээтэй холбоотойгоор тодорхой хэмжээний хөдөлгөөн, зарим нэг эх үүсвэрийн зохицуулалт хийж байгаа юм байна. Тэгэхээр Ерөнхий сайдаас нэг зүйлийг тодруулж асуух гэсэн юм. 2007 оны хөрөнгө оруулалтууд нэлээн хожуу, аажуу эхэлсэн. Зарим нэг хөрөнгө оруулалтан дээр Үндсэн хуулийн цэцээс асуудал үүсч, үүнийг дахиж УИХ-аар хэлэлцэж ингэж батлах гэсээр байгаад үндсэндээ хөрөнгө оруулалт бол наадмаас хойш л эхэлсэн. Одоо хөрөнгө оруулалтын явц бол зарим нэг зүйл дээр нэлээн удаашралтай явагдаж байдаг. Тэгэхээр энэ хөрөнгө оруулалтанд зарцуулаагүй мөнгийг эргүүлээд Монгол Улсын хөгжлийн санд төвлөрүүлчихээр зэрэг ирэх жил энэ хөрөнгө оруулалтыг зайлшгүй дуусгаж таарна.

Гэтэл үнэ ханшийн өөрчлөлттэйгээр уялдуулаад тодорхой хэмжээгээр нөгөө төлөвлөж байснаас чинь илүү зардал шаардаж мэдэхээр байгаа юм. Тийм учраас энэ тухайн объектууд дээр зориулагдсан хөрөнгө оруулалтуудыг нь тодорхой хэмжээгээр хэвээр үргэлжлүүлж, 2008 онд дуусгах ийм чиглэл баривал яасан юм бэ гэсэн бодолтой байна л даа. Тэгэхгүй бол эргэж төвлөрүүлээд татчих юм бол ирэх жил татсанаасаа илүү хөрөнгө шаардагдаж мэдэхээр энэ үнэ ханшны чинь өөрчлөлт, янз бүрийн юм чинь тиймэрхүү байдалтай байна шүү дээ. Энэ дээр ямар байр суурьтай байна вэ, энийг нэг тодруулж хэлж өгөөчээ. Ингэхгүй бол орон нутагт санхүүжилт нь тодорхой хэмжээгээр оччихсон, гүйцэтгэл нь удаашралтай явж байгаа, зайлшгүй хүйтний улирал дуусахад дулааны улиралд дуусах ёстой зарим барилгын ажил бас саатаж мэдэхээр. Магадгүй ирэх жил 4 сараас барилгын ажил эхэллээ гэхэд 5, 6 сард дуусчихаар ийм объектууд хөрөнгийг нь дахин төвлөрүүлэх юм бол бүр дахиж удаашрах ийм төлөв байдал харагдаж байгаа юм. Энэ дээр ямар байр суурьтай байна вэ гэдгийг асууж тодруулах гэсэн юм.

С.Баяр: -Хөрөнгө оруулалтын асуудлаар Баярсайхан гишүүний хөндсөн асуудал чухал. Үнэхээр бидний бас тулгамдчихаад байгаа нэг асуудал. Бид Засгийн газрын хуралдаанаар саявтар энэ асуудлыг жич авч хэлэлцсэн. Ер нь хөрөнгө оруулалтын хувьд асар их боломж, бололцоо, асар их хөрөнгө төвлөрүүлсэн боловч харамсалтай нь бидний бодсоноор, санасанаар тэдгээр хөрөнгөө үр бүтээлтэй шингэх тодорхой объектуудыг барьж гүйцээх энэ ажил зарим тал дээр бас санасан хэмжээнд явахгүй байгаа. Объект, объектон дээр өөр байна. Ялангуяа орон нутагт төлөвлөсөн объектууд нэлээн чиглэлээрээ. Энэ дээр бид нар Засгийн газраас тодорхой тусгай төлөөлөгчид томилж ажилласан байгаа. Хөрөнгийн хувьд төсвийн хувьд яаж хуваарилах вэ гэдэг дээ бид одоо ч гэсэн ярьж байна. Ярьж байгаа. Заримыг нь төвлөрүүлж татах асуудал ч бий, заримыг нь үргэлжлүүлэх ч асуудал бий. Улаан сайд энэ дээр тодорхой юугаараа, тань дээр байгаа юу? Тэрүүгээрээ та хариулаадахгүй юу.

Ч.Улаан: -Та бүгдийн энэ өглөөний амгаланг айлтгая.Энэ оны хувьд…
Д.Лүндээжанцан: -Уучлаарай, Ерөнхий сайдыг Мянганы сорилтын сангийн юутай уулзаад түр гарчихаад ороод ирэх хэрэг гараад байна. Тэр хооронд Улаан сайд…

С.Баяр: -Мянганы сорилын сангийн гадна, дотнын төлөөлөгчид энэ ондоо багтаад… энд асуудалд ажил хэрэгчээр хандах ёстой шүү дээ. 

Ч.Улаан: -Хөрөнгө оруулалтын хувьд энэ онд төлөвлөгдсөн хөрөнгийн бүрэн эзэмшиж чадахгүй ийм байдал байна. Тэгэхээр УИХ-аар төсвийн тодотгол баталж өгөхдөө Засгийн газарт бас тодорхой хэмжээний эрх олгосон. Батлагдсан хөрөнгө оруулалтын дүнд багтааж, төсвийн эрх захирагчийн дүн дотор нь хөрөнгө оруулалтыг зохицуулалт хийж ашиглалтанд оруулах объектуудад хүчээ төвлөрүүлэх ингээд шилжин баригдаж байгаа объектуудаас хөрөнгө чөлөөлж, энэ оны хөрөнгө оруулалтын ашиглалтанд оруулах объектууд дээр түлхүү анхаарах ийм бололцоог бас нээж өгсөн юм. Энэ дагуу Засгийн газар хэд хэдэн удаагийн зохицуулалт хийлээ. Ер нь өнгөрсөн 7 хоногт гэхэд Засгийн газраас 30 тэрбум төгрөгийн хөрөнгө оруулалтын зохицуулалтыг хийсэн байгаа.

Ингээд зайлшгүй он дамжин хэрэгжих төсөл арга хэмжээнүүд бол он дамжих нь ээ. Харин он дамжихдаа ирэх онд төлөвлөгдсөн дамжин хэрэгжихээр тооцогдсон хөрөнгөнөөс энэ жилийн он дамжиж байгаа объектуудад чөлөөлөгдсөн хөрөнгийг ашиглах замаар одоогийн үргэлжилж байгаа объектуудыг ирэх онд нь барьж ашиглалтанд оруулах ажлыг саадгүй явуулах бололцоо гарна гэж бид нар бас бодож байна.

Нөгөө талаар бас оны дундуураар хөрөнгө оруулалтын төлөвлөгөөнд зохицуулалт хийж хөрөнгийг төвлөрүүлэх замаар одоогийн явж байгаа объектуудын ажлыг саатуулахгүй байх бололцоо бүрдэнэ гэсэн ийм тооцоог бид нар хийсэн байгаа. Одоогоор бол үндсэндээ 30-аад тэрбум төгрөгийн хөрөнгө оруулалт он дамжихаар чөлөөлөгдсөн. Дээрээс нь он дамжиж хэрэгжихээр арга хэмжээнүүдэд бас төлөвлөгдсөн хөрөнгө байгаа. Ингээд ер нь оны эхний хагас жилд 40 орчим тэрбум төгрөгийн эх үүсвэр дотор зохицуулаад энэ ажлаа тасралтгүй явуулж байх бололцоо гарах болов уу гэсэн ийм тооцоотой байнаа бид нар.

Ц.Нямдорж: -Ийм асуудал байгаа юм. Энэ жил энэ үнэ их өслөө л дөө. Цементийн үнэ бараг хоёр дахин их өсчих шиг боллоо, бензин шатахууны үнэ 30-аад хувиар өсчих шиг боллоо. Үнийн өсөлттэй холбогдуулаад хөрөнгө оруулалтын арга хэмжээнүүдэд гарах зардлыг тооцох тийм ажил хийгдэж байна уу, үгүй юу? Илэрхий ийм юман дээр үнийн өсөлтийг харгалзаж үзэхгүй бол тэр ажил гүйцэтгэж байгаа компаниуд нь дампуураад хүмүүс нь ажилгүй болоод ингэх л аюул байгаа юм л даа. Тэгээд Пүрэвдорж, Батбаяр нар ажлын хэсэг ахалж энэ төсвийн хуулин дээр  2008 оны хуулин дээр ажиллаж байхад энэ асуудлыг харгалзаж үзэх зайлшгүй шаардлага гарсан байна. Ийм шаардлага байгаа учраас төсвийн тодотгол хийх шаардлага бас байна гэдэг зүйлийг лав Пүрэвдорж гишүүн МАХН-ын бүлгийн хурал дээр ярьж байж манай бүлгийн дүгнэлтэнд тодотгол хийх нь зүйтэй гэсэн ийм үг үсэг орж байсан л даа. 

Тэгээд одоо энэ ороод ирсэн юмыг нь харахаар нийгмийн чанартай арга хэмжээнүүдэд хандсан асуудлуудад анхаарал тавиад хөрөнгө оруулалтын арга хэмжээнд үнийн зохицуулалтын асуудалд ерөөсөө авч үзээгүй зүйл харагдаад байх юм. Цаашид ингээд яваад байх юмуу гэдэг асуудал гарч байгаа юм л даа. Жишээлбэл, 2006 онд эхэлсэн объект 2007 онд өндөр үнээр баригдаад, 2008 онд үргэлжилж баригдах ийм нөхцөл байдалд тулгарч байна шүү дээ. Тэр үед 800 байна гэж тооцсон байж таарна. Цементийн үнэ 2 дахин багаар тооцсон байж таарна. Энэ асуудлыг ер нь яаж шийдэж, яаж зохицуулах гэж бодож байна. Энэ талаар хариулт авъя.

Ч.Улаан: -Энэ онд бодитой хүчин зүйлийн нөлөөллөөр үнэ өссөн явдал гарсан. Тэгэхээр энэ бүгдийг тооцож батлагдсан төсвийг нэмэгдүүлэх ийм эрх зүйн шийдвэр одоогоор хараахан гараагүй байгаа. Үргэлжлэн баригдаж байгаа объектууд дээр эцсийн тооцоог эцэслэн гаргах бас бололцоо алга байна. Баригдаж дуусаад ашиглалтанд орсон энэ объектууд дээр үнэлгээ хийгдэж байгаа. Энэ оны хувьд бол ашиглалтанд оруулах объект дээр зайлшгүй шаардлага гарвал хөрөнгийн зохицуулалт хийх ийм эх үүсвэр төсөвт 6 орчим тэрбум төгрөг тусгагдан байгаа л даа.

Тэгэхээр энэ үүсвэрээс ашиглалтанд орох объектуудын санхүүжилтийн дутууг санхүүжүүлж байна. Ашиглалтанд орсны дараагаар гүйцэтгэлийнх нь төсвийг дахин хянаж үзэж баталгаажуулж, үнийн зөрүүг яаж олгох вэ гэдэг асуудлыг жич хуульчлан шийдэхгүй бол энэ шууд батлагдсан төсвийн хүрээнд шийдэх бололцоо бас байхгүй байгаа юм. Тийм учраас ер нь энэ талаар он дуусгаж тайлан баланс гарсны дараа бид нар бас тодорхой асуудал боловсруулж ер нь Их Хуралд танилцуулж шийдүүлэхээс өөр аргагүй ийм байдал бас үүсч байгаа.

Ц.Нямдорж: -Нэг зүйл тодруулъя. Сая 30 тэрбум төгрөгийн зохицуулалт хийж байна гэж ярилаа л даа. Тэр нь нэг объектоор зарахаар төлөвлөсөн хөрөнгөөс нөгөө нөхцөл рүү шилжүүлж байна уу? тэр ямар зохицуулалтын тухай яриад байнаа. Энэ чинь Их сургуулийн барилга бол их сургуулийн л барилга шүү дээ. Тэр барилга дээр төлөвлөгдсөн хөрөнгийг баригдаж эхлээгүй байна гэдгээр нь нөгөө барилга руу шилжүүлчихсэн тухай асуудал яриад байна уу, яагаад байна? Ийм эрх байна уу? Яг л нөгөө нэг нийгмийн шинэ гэр бүлийн мөнгө өгч байхад зохицуулалтын арга хэмжээ авагдаад тэр нь буруу зөв гэж яригдсан тухай асуудал гараад явчих шахаад байна л даа.

Ч.Улаан: -УИХ-аар 2007 оны төсвийн хуулийг тодотгон баталж өгөхдөө Засгийн газарт тодорхой эрх өгсөн юм. Хөрөнгө оруулалтын батлагдсан дүн дотор нь багтаагаад тэгээд төсвийн эрх захирагчдынх нь хүрээнд зохицуулалт хийж хөрөнгийг ашиглалтанд оруулах объектод илүүтэй төвлөрүүлж байх энэ эрхийнхээ хүрээнд бид нар ийм зохицуулалтууд хийгдэж байгаа. Бодитой хийгдсэн ажлын гүйцэтгэлийг баталгаажуулаад тэгээд бодитой хийгдсэн ажлын санхүүжилтийг нь энэ онд нь багтааж бололцоогоор нь олгох, энэ онд ажлын явц удаашралтай байгаа объектуудыг бол ирэх он руу шилжүүлж, ирэх онд төлөвлөгдсөн, энэ онд урагш нь татаж хэрэгжүүлэх бололцоо гарч, хөрөнгө чөлөөлөгдөж байгаа объектын хөрөнгөөр санхүүжүүлэх ийм маневрыг Засгийн газраас олгогдсон эрхийн хүрээнд бололцоогоороо хийж байгаа юм. Түүнээс биш УИХ-аар төсөв батлагдчихсан. Тэгэхээр батлагдсан төсвийг нэмэгдүүлж батлах эрх Засгийн газарт олгогдоогүй. 

Тэгэхээр энийг цааш нь яаж зохицуулах вэ гэдэг асуудлыг нэгдсэн бодлогоо болгож авч үзэхгүй бол ер нь хөрөнгө оруулалтын бүх объект дээр үнийн болон тээврийн зардлын нөлөө асар ихээр тусч байна. 

Н.Батбаяр: -Сая Нямдорж гишүүн ч асуулаа л даа. Үндсэндээ 2008 оны төсвийн төслийг хэлэлцэж байх үед Сангийн яамныхан тухайн үед 2007 оны төсвийн тодотголыг 12-р сард хийнэ, хийх олон янзын шалтгаан байнаа гэж ярьж байсан. Одоо ингээд орж ирж байгаа төсвийн тодотголыг харахаар зөвхөн цалингийн сангийн асуудлыг хөндөж байх юм. Энэ ч яахав ойлгомжтой асуудал. Бусад асуудлыг яагаад хөндөхгүй байгаа юм бэ?

Миний ойлгож байгаагаар төсвийн чинь орлого, зарлагын зөрүү 200 орчим тэрбум байгаа байх. Бид нар 2008 оны төсвийн тодотголыг хийхдээ 130 орчим тэрбум төгрөгөөр төсвийн орлого гарлыг тооцоод Монгол улсын хөгжлийн санд орохоор төлөвлөсөн байгаа. Үлдсэн 60, 70-ыг нь Сангийн яам тэрүүхэн тэндээ учрыг нь олчих гэж байна уу, яах гэж байна? Тэгэхээр төсвийн тодотгол гэдэг чинь орж ирж байгаа бол энэ дээр Их Хурлын гишүүд чөлөөтэй ажиллах хууль эрх зүйн орон зайтай, тэр ч утгаараа яригдах байх, яагаад тодорхой байгаа асуудлуудыг оруулж ирээгүй юм бэ гэдэг нэг асуудал байна.

Энэ жилийн хувьд хөрөнгө оруулалт урьд өмнө байгаагүй өндөр хэмжээнд тавигдсан. Харамсалтай нь бас дахиад л хөрөнгө оруулалт хийхээр төлөвлөсөн хөрөнгө мөнгөө Засгийн газар бүрэн захиран зарцуулж ажил болгож чадахгүй л төлөвтэй гарч ирж байна л даа. Ганцхан жишээ дурьдахад 500 км хатуу хучилттай зам барина гэхэд өнөөдөр одоогийн байдлаар 270 км-ийг барилаа гэсэн мэдээг л албан ёсоор Зам тээврийн яам өгч байгаа шүү дээ. Тэгэхээр цаана нь 230 км зам баригдсангүй гэж. Тэгэхээр энэ үлдэж байгаа мөнгө хаачсан бэ? үгүй бол хийгээгүй ажил хийсэн гэж та нар санхүүжүүлээд явчих гэж байна уу? Одоо тэгж бас Засгийн газрын толгойг илээд байх бодолгүй байгаа гэдгийг Сангийн сайд эрх биш, хуучин Төсвийн байнгын хорооны дарга байсан хүн өөрөө ч ярьдаг байсан хүн ойлгож байгаа байх. Энэ дээр ямар асуудалд хариулт өгөх вэ?

Дараагийн асуудал, Засгийн газраас оруулж ирж байгаа бичиг баримтан дээрээ жаахан анхаардаг баймаар байна. Энэ дээр ингээд биччихсэн байна л даа. Энэ оны 12-р сарын 1-ний байдлаар нийгмийн даатгалын шимтгэлийн орлого 10 хувийн биелэлттэй байгаа гэсэн байх юм. 10 хувийн биелэлттэй байгаа бол 90 хувийн тасралттай байгаа гэсэн үгээ дээ. Гэтэл энэ нь 10 хувийн биелэлттэй биш, 110 юм шиг байгаа юм, утгыг нь унших юм бол. Хуучин чинь юмыг чинь нийлж, арай гайгүй хийдэг байсан тэрнийгээ бүгдийг нь больсон юмуу яасан юм?

Дараагийн асуудал, Төсвийн байнгын хороонд баахан санал тавиад Засгийн газраас тэгээд Төсвийн байнгын хороо та нар өөртөө мөнгөө зарцуулж бай гэсэн хариу өгсөн гэх юм. Төсвийн байнгын хороогоор лав тийм асуудал хэлэлцэгдээгүй, Улаан сайд та ирээдүйд Сангийн сайд болно гэдгээ мэдээд тийм зөвшөөрөл өгөөд яваад байсан юмуу яасан юм бэ? тэрнийгээ тодруулж өгөөч.

Бас нэг асуудал байна, 2007 оны төсвийн тодотгол 8 сард хийгдсэн. Тэгээд бас олон шалтгаан нөлөөлсөн байх, сайн, муу. Тендерүүд маш оройтож хийгдсэн. Зарим тендерүүд дөнгөж сая шалгарч байна шүү дээ. Дөнгөж сая тендерт шалгарч байгаа улсууд чинь ажлаа хийгээгүй юм чинь санхүүжилт хийгдэхгүй, тэгээд тэр объектуудын хувь заяаг 2008 онд яаж шийдүүлье гэсэн бодолтой байгаа вэ? манайх чинь хуулиараа төсвийн зарлагаас давсан орлого нь шууд Монгол улсын хөгжлийн санд ороод явчихаж байгаа шүү дээ, тэнд дахин хуваарилалт хийгээд явчихаж байгаа. 

Одоо энэ онд төлөвлөгдсөн объектууд сайд нарын үзэмжээс болоод сайдад таалагдсан объект нь санхүүжигдээд ажил нь яваад, сайдад таалагдаагүй объект нь үлдчихээд байдаг энэ муу зуршлаа хэдийд арилгах юм бэ? одоо тэгээд сайдад таалагдаагүй үлдсэн объектуудын хувь заяаг яая гэж бодож байгаа юм бэ? энэ дээр тодруулга өгөөч. Ингээд асуултуудыг хариу авсны дараа бусад асуудлыг тодруулж асууя.

Ч.Улаан: -Тодотголд өргөн хүрээтэй асуудлуудыг тусгаж орж ирсэнгүй гэсэн ийм санаа байна л даа. Тэгэхээр Засгийн газар байгуулагдаж ажиллаад тун удаагүй байна. Төсвийн тодотгол хийх хугацаа их хязгаарлагдмал байсан. Нөгөө талаар одоо төсөвт тодотгол хийгээд түүний хэрэгжилтийг зохион байгуулах хугацаа үндсэндээ байхгүй байгаа. Ийм учраас олгогдсон эрхийн хүрээнд Засгийн газар зохицуулалтыг өөрсдөө хийж, энэ төсвийн хэрэгжилтийг аль болохоор ахиу хангах, зайлшгүй шаардлагатай зохицуулалтын арга хэмжээг тодотголоор хийлгэе гэсэн ийм саналыг оруулж ирсэн юм. 

Энэ орж ирж байгаа саналын хувьд бол эх үүсвэр, хөрөнгө нь бодлого нь Их Хурлаар тодорхойлогдчихсон. Түүнийг төсвийн эрх захирагчдад хуваарилан баталж өгөх. Ингэсний үндсэн дээр төсвийн гүйцэтгэлийг үнэн бодитой гаргах ийм л шаардлагад нийцсэн хоёр өөрчлөлт орж ирсэн гэдгийг та бүхэн маань сайн мэдэж байгаа гэдэгт найдаж байна.

Хөрөнгө оруулалтын хувьд бол анхаарал татсан асуудал олон байна. Үнэхээр төлөвлөсөн хөрөнгийг бүрэн эзэмшиж чадахгүй байдал олон зүйл дээр гарлаа. Тендер шалгаруулалт оройтсон объектууд ч байна, зарим объектуудын хэрэгжилтийн явц их удаашралтай байна, жишээ нь, замаар жишээ авч байна, Батбаяр гишүүн. 500 км хатуу хучилттай зам оруулах ёстой, одоогийн байдлаар орсон нь 270 орчим ороод байна. Замын ажлын сезон дуусчихсан. Одоо нэмж зам барьж ашиглалтанд оруулах хугацаа байхгүй. Тийм учраас тэнд төлөвлөгдсөн хөрөнгийг яаж байна вэ гэж. Тэрнийг Засгийн газар, Сангийн яам тэрүүгээр ямар нэг өөр зүйлд зарцуулчихаж чадахгүй л дээ. Замын хувьд бол энэ жил өөрийн хөрөнгөөр урьдчилж замаа гүйцэтгээд ирэх жилийн төсвийн хөрөнгө оруулалтанд санхүүжилтээ авахаар тусгагдсан ийм хэд хэдэн зам байна. Эрдэнэсантын зам байна гэх жишээтэй. Тэгэхээр энэ замууд дээр гүйцэтгэл нэлээд өндөр гарсан. 

Тэгэхээр ашиглаж чадаагүй хөрөнгийг энэ бодитой гүйцэтгэл нь гарчихсан зам барилгын ажил руу шилжүүлэн ашиглаж байна. Ингэснээр ирэх онд Эрдэнэсантын замд төлөвлөгдсөн хөрөнгө ирэх оны хөрөнгө оруулалтаас чөлөөлөгдөх юм. Тэр хөрөнгөөр энэ онд хэрэгжүүлж дуусгаагүй, он дамжин хэрэгжиж байгаа замын ажлыг үргэлжлүүлэн барина гэж ингэж бодож байгаа юм. Энэ дээр 16 орчим тэрбум төгрөгийн ийм замын санхүүжилт хийгдсэн байх жишээтэй. Ийм маягаар хөрөнгө оруулалтан дээр бид нар хандаж байгаа юм.

За тэр техникийн алдаа гарсан байх шиг байна. Тэрнийг уучлаарай. 10 хувиар давж байгаа гэсэн санаа юм болов уу.

Төсвийн байнгын хороо бол Засгийн газарт хөрөнгө мөнгийг түүгээрээ зарцуулаарай гэж ямар ч чиглэл, эрх өгөөгүй. Бид бүгдээрээ л Төсвийн байнгын хорооны гишүүд. Энэ дээр ямар асуудал цаана нь хөндөгдөж байна гэвэл тодотголыг хэлэлцэх үед 2-р хэлэлцүүлэг дуусчихсаны дараагаар энэ 3.8 тэрбум төгрөгийн нэмэгдэл эх үүсвэр шаардагдах нь ээ гэсэн асуудлыг Нийгмийн хамгаалал хөдөлмөрийн сайдаас тавьсан. 

Энэ яагаад ийм асуудал гарсан гэхээр хөдөлмөрийн хөлсний доод хэмжээг 10 сарын 1-нээс 90 мянган төгрөг болгосонтой уялдаж хуулиар хөдөлмөрийн хөлсний доод хэмжээтэй уялдан нэмэгдэж байдаг бүрэн тэтгэврийн доод хэмжээ, хувь тэнцүүлсэн тэтгэврийн хэмжээ нэмэгдэж байгаа, энэ эх үүсвэрт тооцогдсон хөрөнгө бол 3.8 тэрбум төгрөгөөр дутагдаж байна. Энийг тодотголд тусгаж өгөөчээ гэсэн. Гэтэл харамсалтай нь 2-р хэлэлцүүлэг дуусаад 3-р хэлэлцүүлэг эхэлчихсэн үед төсвийн тодотгол дээр асуудлыг дундаас нь шийдэх бололцоо байхгүй байсан. 

Тийм учраас тооцоо үндэслэлээ нарийвчлаад шаардлагатай бол УИХ-д тодотголынхоо саналыг оруулж ирж шийдүүлээрэй. Түүнээс Засгийн газар тэрүүгээрээ хөрөнгөө хэтрүүлж зарцуул гэдэг эрхийг Байнгын хороо өгч болохгүй гэж Байнгын хорооны протоколд тэмдэглэж байгаад Засгийн газарт ийм чиглэл өгсөн байгаа. Тэгэхээр энэ дагуугаа Засгийн газар ажиллаж байгаад одоо энэ тооцоогоо төсвийн тодотгол хийлгэх саналтайгаа оруулж ирж байна.

Тендерт сая шалгарч байгаа объектуудын хувьд бол олон хүчин зүйл нөлөөлсөн шиг байна. Зарим тендер дахисан, шаардлага хангаагүй, зарим тендерийн ажил хариуцлагагүй байдлаас болоод оройтсон. Тэрэн дотор бас зарим улсууд санаатайгаар саатуулсан тийм асуудал байхыг үгүйсгэхгүй. Тэгэхдээ бас бид одоогоор тэрнийг нотолж чадахгүй байна л даа. Тэгэхээр одоо нэгэнт тендер нь зарлагдаж гүйцэтгэгч нь тодорч, ажил эхлээгүй объектыг яах вэ, энэ ерөөсөө тэгээд ирэх он руу л шилжинэ. Өөр арга байхгүй. Ирэх онд бид нар төсвийн тодотгол бас хийх шаардлага одооноос эхлээд үүсч байгаа хэрэг. Байгаа хөрөнгө оруулалтынхаа хэмжээнд л эхний ээлжинд хэрэгжүүлэх объектуудаа л сонгож авч хэрэгжүүлдэг л ийм л сонгодог жишигтэй шүү дээ. Тэгэхээр аль болохоор шилжиж байгаа объектуудын тоо бага байгаасай гэсэн үүднээс Засгийн газар хөрөнгө оруулалтанд зохицуулалт хийж бололцоотой бодитой гүйцэтгэлийг санхүүжүүлж байгаа. Одоогийн байдлаар хөрөнгө оруулалтын санхүүжилт дунджаар 75 орчим хувийн санхүүжилттэй байна.

Цаана нь үлдэж байгаа ашиглаж чадахгүй хөрөнгө бол он дамжина. Хуулийн дагуу Монгол улсын хөгжлийн санд орно. Энэ сангаас хөрөнгө оруулалтанд эргээд ашиглагдана. Ашиглагдах объектын хувьд бид нар бас дахин авч үзэж эрэмбэ дарааллыг нь дахин тогтоох шаардлага гарах байхаа гэж төсөөлж байна даа.

Н.Батбаяр:-Тэгэхээр та сая хэллээ л дээ. Замын ажил дээр зарим ажил хийгдээгүй, үлдсэн мөнгийг нь сайн хийгдсэн ажилдаа шилжүүлэн санхүүжилт хийнэ гэж хэллээ шүү дээ. Наадахаас чинь харах юм бол ийм юм болж байна шүү дээ. Улсын төсвийн хөрөнгөөр баригдах зам нь хийгддэггүй, эргэн төлөгдөх нөхцөлөөр хийгдэж байгаа замууд нь сайн баригдаж байна гэсэн үг болж байна шүү дээ. Би буруу санаагүй бол Эрдэнэсантын тэр зам чинь эргэн төлөгдөх нөхцөлөөр явж байгаа байх. 

Тэгэхээр эндээс юу харагдаж байна гэхээр Төсвийн хөрөнгө оруулалтыг бид нар хийх зарчим дээрээ улсын төсвөөс урьдчилгаа өгөөд аль нэг компаниар хийлгэх гэхээсээ илүүтэйгээр эргэн төлөгдөх нөхцөлтэй гэдэг зарчмаа баримталж явах юм бол эдийн засгийн хувьд ч гэдэг юмуу, үр ашгийн хувьд ч гэдэг юмуу илүүтэй байгаа нь харагдаж байна гэдэг дүгнэлтийг хийж болох нь ээ гэж асуух гээд байна л даа.

Тэгээд ч Их Хурлаас 2008 оны төсвийг батлахдаа энэ чиглэлээр түлхүү анхааръя. Үндсэн чиглэлд тусгагдсан болон төсөвт тусгагдсан объектуудыг ч энэ чиглэл рүү хамруулж болох юмаа гэсэн заалтыг оруулсан байгаа, та бид хамт сууж байгаад. Тэгэхээр энэ маань зөв байжээ, нотолгоо болжээ гэдэг энэ тоо нотолж байна гэж ойлгож болох уу?

Ч.Улаан: -Батбаяр гишүүнтэй би санал бүрэн нэг байна. Ирэх оны төсвийн батлахдаа хавсралт тогтоол гаргаж бас тодорхой асуудал шийдэж өгсөн. Ялангуяа зам, эрчим хүч, барилгын. Замыг Раш гишүүний саналаар авто болон төмөр зам гэж салгасан. Энд урьдчилгаа өөрийн санхүүжилтээр хийгээд эргэж бүтээгдэхүүнээ өгсний дараагаар санхүүжилтээ авдаг хэлбэрийг өргөн ашиглаарай гэж. Тэгэхээр энэ хэлбэрийг үр ашигтай ашиглах асуудлыг Сангийн яам маань боловсруулж эхэлсэн байгаа. Шууд механикаар гэрээ байгуулж ажиллуулах бол ихээхэн сөрөг үр дүнтэй ийм дүн гарч байгаа. Энэ оны байдлаас. Тэгэхээр цаашдаа тендер шалгаруулалтыг аль болохоор түргэн хугацаанд хийх. 

Хоёрдугаарт, урьдчилгаа санхүүжилтийн хэлбэрээр гүйцэтгэж, дараа нь санхүүжилтээ авах хэлбэрийг оновчтой ашиглах ажлыг өргөтгөх ийм бодолтой байна.

Ч.Авдай: -2008 оны төсвийн төслийг хэлэлцэж байх явцад шинжлэх ухаан технологийн байгууллагуудаас их санал ирсэн л дээ. Энэ саналын дагуу ажлын хэсэг Төсвийн байнгын хороо, Нийгмийн бодлогын байнгын хороо бол ажлын хэсэг томилоод Бакей, Содномцэрэн, Очирхүү, Туяа гээд бид нарыг оролцуулаад ажлын хэсэг гараад ингээд үзсэн. Тэгтэл ШУА-ийг техникийн салбарын хүрээлэнгүүдийн эрдэм шинжилгээний ажилтнуудын цалин ерөөсөө нэмэгдээгүй нэг ийм юм байгаад байдаг юм. Тэр нь 247 хүний 800 гаруй сая төгрөг. 

Өөр нэг зүйл бол ШУА-иас харьяа хүрээлэнгүүддээ зориулаад 10-аад тийм лаборатори байгуулж эхлүүлье гээд ингээд 1.4 тэрбум төгрөг хүссэн ийм нэг юм байсан юм. Энэ бол Байнгын хорооны хурлаар ороод дэмжигдээд ингээд байж байтал сүүлдээ хэсэг саналууд, 250 саятай холбоотойгоор ерөөсөө хураагдаагүй орхигдсон шүү дээ. Энэ тухай ч гэсэн төсвийг батлах хурал дээр тэр үед Төсвийн байнгын хорооны дарга байсан, одоо Улаан гишүүн маань өөрийнхөө дүгнэлтэнд энэ тухай бас тэмдэглэсэн байгаа л даа. Энийг шинжлэх ухааны байгууллагуудыг дутуу харчихлаа. Энийг энэ төсвийнхөө тодотголд тусгаж болохгүй юу гэсэн нэг ийм асуулт байна.

Ч.Улаан:-Шинжлэх ухааны салбарт ажиллаж байгаа хүмүүсийн цалингийн нэмэгдэлтэй холбоотой асуудал бидэн дээр орж ирсэн байгаа. Сангийн яам энэ дээр ажиллаж байна. Энийг шийдэх эх үүсвэр нь ямар бололцоо байна гэдэг дээр ажиллаж байгаа. Болж өгвөл энэ онд нь багтаагаад шийдэх юмсан гэсэн маягаар тооцоо хийж байна. 

1.4 тэрбум төгрөгийн хөрөнгө оруулалтын хувьд бол одоогийн энэ тодотголоор шийдэх бололцоо алга байна. Одоо ингээд хөрөнгө хуваариллаа ч гэсэн он дуусталх хугацаанд ашиглаж чадахгүй, ахиад л нөгөө хөрөнгө маань хураагдаад Монгол улсын хөгжлийн сан руугаа төвлөрчихнө. Тийм учраас он гарангуут эхний ээлжинд шинжлэх ухааны салбарт шаардлагатай тоног төхөөрөмж, техник хэрэгслийг нийлүүлэх ямар бололцоо байна, энийг судалж боловсруулаад ирэх оны төсвийн тодотголд тусгахаар асуудлуудаа бэлдье гэсэн ийм байдлаар ажилдаа орчихсон байгаа. 

Төсвийн байнгын хорооноос ч Засгийн газарт бол энэ асуудлыг эхний ээлжинд анхаарч хөрөнгийн бололцоо бүрдэнгүүт алхам алхмаар шийдээрэй гэсэн тодорхой чиглэлүүдийг өгсөн байгаа. Тэгэхээр энэ бол төсөв батлагдахад Байнгын хорооны анхааралд орж тэмдэглэлээр Засгийн газарт үүрэг өгөгдсөн. Засгийн газар анхааралдаа авсан ийм асуудал юм. Энийг цааш нь бид нар үргэлжлүүлээд хөөцөлдөнө гэдгийг Авдай гуайд бас энэ дээр тодруулж хэлье.

Г.Батхүү: -Тендерт шалгарахдаа бага үнэ бага хугацаа өгч шалгараад тэгээд дараа нь ямар ч хамаагүй хугацаанд барьдаг. Тэр тендерт шалгарсан компанийн эрх нь хэвээрээ байдаг, он дамжихаар зэрэг мэдээжийн хэрэг илүү зардал гарч байгаа, өмнө нь ашиглалтанд орох ёстой байсан объектууд хугацаа алдаж орж байгаа, энэ алдагдлыг хэрхэн яаж тооцож байнаа. Одоо нэг тийм арга руу шилжчихээд байна шүү дээ. Шалгарахын тулд хамаагүй бага үнэ өгдөг, богино хугацаа амалдаг, шалгарсныхаа дараагаар хугацаа хойш нь татдаг. Тухайн жилийн ханшаар санхүүжилтээ дараа жил нь хугацаа алдаж оруулж байгаа мөртлөө аваад эхэлчихдэг, гүйцэтгэлээрээ. Тэгэхээр ийм компани хичнээн байна. Тухайлбал, энэ онд хөрөнгө оруулалтын тендерт шалгараад хугацаанд нь ажлаа хийж чадахгүй компаниуд. 

Энэ чинь хуулиндаа нэг гаргалгаа байгаа шүү дээ. Тухайн компани тэр жилдээ ажиллаж байх хугацаандаа тухайн объектыг хийж гүйцэтгэх хугацаанд нь онцгой шалтгаанаар үнэ ханшийн өсөлт гарвал тооцож болно гэсэн тийм заалт байгаа байхгүй юу. Гэтэл энэ заалтаасаа халиад ерөөсөө 1 жилийн дотор барих ёстой объектыг 2 жил хагас бариад, 2 жил хагасын өмнө өгөх ёстой объект нэгдүгээрт хугацаандаа өгөгдөхгүй, хоёрдугаарт, 2 жилийн дараахь үнэ ханшаар гүйцэтгэл нь төлөгдөөд байгаа ийм асуудал дээр бид нар онцгой анхаарахгүй бол энд нэг ийм маргаантай төвөгтэй зүйлүүд харагдаад байх шиг байгаа юм. 

Нөгөө нэг зүйл эргэн төлөгдөх нөхцөлөөр барьж байгаа зам, бусад объектуудын асуудал дээр онцгой анхаарах ёстой нэг зүйл байгаа. Бид нар эргэн төлөгдөх нөхцлөөр барьж байна, сайн байна, мөнгөө гаргаад барьж байна гээд. Нэгдүгээрт, энэ чинь зураг төсөл, төсөв юмыг тэр компани өөрөө хийгээд яваад байна. Тэгээд тендерийн хуулийн дагуу яг шалгаруулалт яваад үнийн харьцуулалт яваад ингэж хийж байгаа юм байхгүй. Мөнгө байна уу, мөнгө байна, тэгвэл энэ замыг барь гээд оруулчихдаг. Тэгээд яадаг вэ гэхээр зэрэг ноднингоос эхлээд тухайн жилээс нь өмнө, тухайлбал 2 жилийн дараа эргүүлээд төлбөрөө авах байсан бол урьдчилаад мөнгийг нь төлдөг, ийм мөнгө угаадаг системд Сангийн яам орсон. 

Ноднин эрчим хүчин дээр 8.5 тэрбум төгрөгийг 1 жил гарангийн өмнө урьдчилаад төлчихсөн. Тэрэн дээр ямар нэгэн хүүгийн болон бусад алдагдал зөрүү тооцоогүй өгсөн. Одоо энэ жил бас Улаан сайд сая ярьж байна. Замын мөнгийг нь урьдчилаад төлчихнө гэж. Тэрэн дээр тэр юуг нь тооцох хэрэгтэй шүү дээ. 1 жилийн өмнө тухайлбал 2 тэрбум төгрөг, 3 тэрбум төгрөг, 20 тэрбум төгрөг ч байдаг юмуу, жилийн хүү нь хэд байхав. Тэр улсууд чинь 2 жилийн дараа авна гээд тендерт давуу нөхцөлтэйгээр орсон улсууд шүү дээ. Яагаад урьдчилаад мөнгөө авах ёстой юм. Тэнд чинь тоо бодож үзэх юм бол маш их зөрүү гарч байгаа шүү дээ. Ийм муу жишгийг зогсоохоос анхаармаар юм.

Миний асуух гээд байгаа зүйл хугацаанд нь ажлаа хийгээгүй, өөрсдийнхөө буруугаас болоод хугацаа сунгаж байгаа компаниудын өртөг зардлын асуудлыг яаж тооцох вэ, ийм компани хичнээн байна? Цаашдаа энэ дээр яаж ажиллах юм, тухайлбал, Эрдэнэсант, Лүнгийн хооронд зам барьсан компани бол хугацаанд нь ажлаа хийгээд дуусчихсан. Лүн, Улаанбаатар хоёрын хооронд 120 км замыг хугацаанд нь барьж чадахгүйгээс болоод хичнээн их хэмжээний хохирол гарчихаад бид тооцож чадахгүй байгаа байхгүй юу. Хичнээн машинд элэгдэл хорогдол эвдрэл үүсч байна. Хичнээн аваарь осол гарсныг бид нар мэдэхгүй л байгаа. Замын нөхцөл байдлаас. Манай тээвэрчид, иргэд хуулиа сайн мэддэггүйгээс болоод тухайн замыг барьж байгаа компаниас тэр хохирлоо нэхэмжлэхгүй байгаад байгаа байхгүй юу. Энэ алдагдлуудыг хэрхэн яаж тооцож байна вэ? Тухайлбал, Лүн, Улаанбаатар хоёрын хооронд замаа хугацаанд нь бариагүй байгаа тэр нөхдүүдтэй бүх талын алдагдлыг яаж ямар чиглэлээр яаж тооцох юм. Тэгээд тэр төлөх ёстой хугацаанаас нь дараа нь дахиад нэг жилийн өмнө юмуу, хоёр жилийн өмнө мөнгөө төлдөг ийм зарчмууд дээр Улаан сайд ямархуу байр суурьтай байгаа юм.

Ч.Улаан: -Тендер шалгаруулалтын явцад бага үнэ өгсөн, бага хугацаанд барих ийм санал ирүүлсэн гүйцэтгэгч л голдуу шалгарч байгаа л даа. Ингээд шалгарсан гүйцэтгэгчтэй гэрээ байгуулж байгаа. Энэ гэрээндээ асуудлуудаа их тодорхой зааж өгч байгаа. Ингээд энэ гэрээнийхээ дагуу ажиллаад хугацаандаа оруулж чадахгүй байгаа улсуудтай яаж хариуцлага тооцох вэ гэж, одоогоор энэнтэй тусгайд нь жичид нь тооцдог хариуцлага алга байна. Харин хариуцлага бол өөрөө тооцогдож байгаа л даа. Яагаад гэвэл хугацаа алдаж байна. Энэ хооронд үнэ нэмэгдэж байна. Зардал өсч байна. Тэр хэмжээгээр гүйцэтгэгч байгууллага өөрөө санхүүгийн хохирол хүлээж, хариуцлагаа хүлээж байгаа. Сангийн яам одоогоор бол гэрээнд тусгагдсан үнэнээс илүү үнэ нэмэгдүүлж баталж өгч санхүүжилт хийхгүй байгаа. Яг л гэрээ бол хатуу анх тохирсон гэрээний нөхцөлөөрөө л та нар энэ юмаа барь гэдэг шаардлага тавьж байгаа. 

Бидний энэ шаардлага зарим талаар бас дэндүү хатуудаад байна гэж гишүүд шүүмжилж байгааг би бас ойлгож байна. Нямдорж гишүүн түрүүн ярилаа шүү дээ. Үнэхээр бодитой ийм шалтгаан байвал түүнийг авч үзэж болдоггүй юмуу гэсэн санаа гарсан. Тэгэхээр энийг бид нар судалж байгаад санал оруулж ирнэ. Ер нь одоо бол нэгэнт л гэрээ байгуулаад энэ үнэнд багтааж оруулна гэсэн бол богино хугацаанд оруулбал өөрөө хожино, хугацаа алдах тусам өөрөө хохиролд орох болно. Тэр зөрүүгий нь Сангийн яам одоогоор нөхөж өгөөгүй байгаа. Урд нь ганц нэг тийм тохиолдол гарсан явдал байна лээ. Би бас тэрнийг гайхаад  байгаа юм. 

Нэг жилийн дотор барина гэсэн замаа 3 жил бариад, сүүлд нь санхүүжилтээ бүрэн авчихсан ийм явдлууд Хэнтий, Багануурын зам дээр Өндөрхааны зам дээр гарсан л даа. Тэгэхээр ийм явдлуудыг цааш нь гаргахгүй. Хамгийн хатуу байр суурьтай байна гэж би хэлмээр байна.Энийг хатуу журамлаж хаана хаанаа зөв ойлголцох нь зүйтэй байгаа юм. Тэгэхгүй бол тэгээд л худлаа үндэслэлгүй үнэхээр тендер авчихдаг. Тэгээд сүүлд нь баахан зардал илүү гаргачихдаг, тэгээд оруулчихсан хойноо элдэв шалтгаан тоочиж үнэ нэмэгдүүлж, анх батлагдсан төсвөө нэмүүлж авах гэсэн ийм хандлага бас нэлээн түгээмэл болох шинжтэй байгаа.

Яг одоо би хатуу тоо хэлж чадахгүй байна. Би энэ талаар хөрөнгө оруулалтын гүйцэтгэл юмнуудыг жаахан цэгцрээд ирэхээр тодорхой гаргаж байгаад танилцуулъя. Ийм асуудлууд байна. 

Хохирол алдангийг тооцож нөхүүлж авдаг ийм практик одоогоор алга байна. Ер нь онолын хувьд тэрнийг тооцох л ёстой юм шүү дээ. Энийг асуудлыг хэдүүлээ хамтраад судалъя, ямар бололцоо байх нь вэ, ер нь гэрээний хариуцлагыг маш их өндөржүүлмээр байгаа юм. Манайхан бол гэрээг хөрөнгө хуваарилуулж авахын тулд хийдэг. Сүүлд нь дүгнэх болохоороо гэрээнээсээ элдэв аргаар ухарч няцаж, түмэн зовлон тоочиж дээгүүр, доогуур гүйж лоббидож, Их Хурлын гишүүдээс биднийг шахуулах эд нар бол энүүхэнд шүү дээ. Тэгэхээр энэ дээр нэг тодорхой журам гаргаж санал та бүхэндээ оруулж хэлэлцүүлнэ гэж бодож байгаа.

Г.Батхүү: -Улаан сайдаас асуусан нэг асуулт, урьдчилаад төлөөд биш, дараа төлөгдөх нөхцөлөөр, энийг эдийн засгийн хувьд нь тооцож яаж өгч байгаа юм, энэ чинь жилийн өмнө 2 жилийн дараа авах ёстой мөнгөнүүдээ жишээ нь урьдчилаад авчихаж байгаа юм. Миний ойлгож байгаагаар ноднин эрчим хүчний шугам барьсан компаниуд урьдчилж авсан, жил, 2 жилийн өмнө. Тэгэхдээ хоёр жилийн дараа авах ёстой мөнгөө урьдчилаад авчихаж байгаа байхгүй юу.

Ч.Улаан: -Энэ асуудлыг би үлдээчихсэн, яг хариулах гэж байсан Батхүү гишүүн тодруулчихлаа. Ер нь урьдчилж төлнө гэдэг бол сайн ч юм биш л дээ, аргагүй өнөөдрийн бидний энэ бэрхшээлтэй байдалтай л холбоотой юм. Бид асар их хэмжээний хөрөнгө оруулалт төлөвлөчихсөн. Яг ний нуугүй эрдэмтдийн гаргасан судалгаагаар бол Монгол улсын хөрөнгө оруулалтыг шингээх чадвараас 25-30 хувиар илүүгээр хөрөнгө оруулалтыг төлөвлөчихсөн байхгүй юу. 

Нөгөө талаар гүйцэтгэгчдийн маань чадвар их дорой байгаа. Энэнээс болоод нэг хэсэг хөрөнгө оруулалтыг ашиглаж чадахгүй, ингээд он дамжаад. Он дамжина гэдэг чинь дараа жилийн төлөвлөсөн хөрөнгө оруулалтыг эвдээд тэр төлөвлөсөн хөрөнгө оруулалтыг хойш нь түлхээд ингээд бидний бодлого их хэмжээгээр алдагдах гээд байгаа учраас бага энийг эвддэг боломж байна уу гэдгийг л үзэж бололцоотой тийм зохицуулалтуудыг хийж л энэ хохирлыг зөөлөвчилж байгаа арга ядсан арга шүү. 

Ер нь цаашдаа энийг хатуу журамлана. Тэр нь зүйтэй юм. Хэрвээ урьдчилж өгөхөөр болбол үнэхээр баталгаатай, ажлыг чанартай хийсэн, тэрэнтэй нь бодно. Эндээс бас хүүгийн зөрүүгий нь суутгаж авах асуудлыг бас ярих хэрэгтэй л дээ. Урьдчилж өгч байгаа тохиолдолд. Хугацаатай нь уялдаатайгаар тэр санхүүжилтийнх нь хэм хэмжээ, хүү, үйлчилгээний зардлыг нь тооцох нь зүйтэй юм. Энийг бас тодорхой журамлах ёстой. Одоогоор тийм их тодорхой журамлагдаагүй байгаа асуудал байгаа юм.

Ц.Дамиран: -Засгийн газраас өргөн мэдүүлж байгаа төсвийн тодотголд төрийн албан хаагч болон төрийн үйлчилгээний албан хаагчдын зэрэглэл, ангилал өөрчлөгдсөнтэй холбогдуулж тодотгол хийсэн байна л даа. Гэхдээ орлогынхоо хэмжээг яг зэрэглэл өөрчлөгдсөнтэй холбогдуулаад шаардагдах хөрөнгийн хэмжээгээр орлогоо нэмэгдүүлчихсэн. Энэ нь нийгмийн даатгалын шимтгэл болон эрүүл мэндийн даатгалын шимтгэл рүү орж байгаа орлогондоо тааруулаад ингээд 3.8 тэрбум төгрөгөөр хийчихсэн байна л даа. Гэтэл төсвийн орлогын бусад ангилалд заасан орлогууд нэлээн нэмэгдэхээр л байгаа шүү дээ. Яахав цаг хугацааны хувьд баригдсан байх л даа Засгийн газар. Олон гишүүн хөрөнгө оруулалтын юуг хөндсөнгүй гэж. Тэгэхээр зэрэг би ийм л юм асуух гээд байна. Түрүүчийн гишүүд ч асуулаа л даа.

2007 оны хөрөнгө оруулалт бол Улаан сайдын хэлж байгаагаар 75 хувьтай л байгаа юм байна л даа. Тэгэхээр зэрэг энэ жил жишээлбэл, хөрөнгө оруулалт нь ажил нь хийгдчихээд 2008 онд шилжих объект энэ ондоо дуусчихсан байвал энэ онд нь санхүүжүүлэх энэ боломжийг хэр зэрэг судалж байна вэ?

Хоёрдугаарт, бид нар чинь зарим нь Засгийн газрын шийдвэрээр, зарим нь дараа онд дараа нөхөн төлөгдөх нөхцөлтэйгээр гэрээ хийчихсэн объектууд хэр хэмжээний объектууд байнаа, хэдэн тэрбум төгрөгний хөрөнгө оруулалтыг 2007 оны хэмнэлтийн хөрөнгө оруулалтаас санхүүжих боломж байна вэ гэж. 

Гуравдугаарт, барилгын хөрөнгө оруулалтанд хэрэглэдэг гол юм нь барилгын материал, цахилгааны материал, сантехникийн материалуудын үнэ огцом өсч байна. Зөвхөн 11 сараас 12 сарын дунд үе хүртэл хятадад төмрийн үнэ 30 хувиар өсчихөөд байна шүү дээ, улаан цайм нүдэн дээр харсаар байтал. Кабелийн үнэ 25-40 хувиар өсчихлөө. Энэ бол бидний дараа нь хөрөнгө оруулалтынхаа юуг яаж төлөвлөх юм бэ? ийм ямар ч баримжаа байхгүй. Хятадууд нь өөрсдөө учраа олохгүй байна гэж байна л даа, үйлдвэрүүд нь ингээд гэв гэнэтхэн нэмчих юм. Яасан гэхээр зэрэг сая төмрийн үйлдвэрүүд үнээ нэмчихээд байнаа. 

Тэгэхээр зэрэг Дэлхийн худалдааны байгууллагаас Хятад улсад ирсэн. Биднийг зах зээлийн үнэтэй байх ёстой гэж тулгаад байна. Зарим нь болохоор зэрэг Оросууд хятадаас их хэмжээний төмөр аваад тэгээд нэмээд байна ч гэнэ үү, сайн учрыг нь олохгүй, бөөн үнэ нэмэгдээд байна гэж. Энэ нь хөрөнгө оруулалтанд нөлөөлөх үү, энэ талаар Засгийн газар ямар бодолтой байгаа вэ?

Би нэг зүйлийг тодруулж яримаар байна. Би 3 жил нэг сургалт үйлдвэрлэлийн төвийн талаар ярьж байгаа юм. Манай Ховд аймаг ерөөсөө сургалт үйлдвэрлэлийн төв байдаггүй ганц аймаг нь юм байгаа юм. Би 3 дахь жилдээ, 4 дэх жилдээ ярьж байна. Ноднин шийдвэр гаргаж байгаад хуучин барилга трестийн үйлдвэрлэлийн баазын их сайхан том объект л доо, 1200 м.кв талбайтай, засварын цех, механик цех, мужаан цех, хоёр давхар контортой ийм сайхан том байр бий. 

Өнөөдрийн ханшаар бол бараг млрд гаруй төгрөгөөр авах объектыг 280 сая төгрөгөөр авахаар гэрээ хийгээд Боловсролын яаманд өгчихсөн юм. Тэгээд тодотголоор оруулъя гээд саналын томъёолол бичээд өгчихсөн байсан чинь бөөнддөг юм байдаг шүү дээ, бид нар чинь хоёр талаасаа комисс томилоод асуудал оруулдаг. Тэр үед нь би өөрөө байгаагүй учраас хаягдчихгүй юу миний объект. Тэгээд одоо Баяртсайхан сайд, Энхтүвшин сайд хоёр оны төгсгөлөөр зохицуулаад өгнө Боловсролын сайдын багцанд зохицуулаад өгнө гэсэн чинь одоо Боловсролын яамны санхүүгийн хэлтсийн мэргэжилтэн, дарга нар нь нэр нь алга байна шүү дээ, наадах чинь. Болохгүй гээд байдаг. Одоо яахав? Нөгөө объектыг нь бид нар худалдаж аваад улсуудаа оруулаад засварыг нь эхлүүлэхээр яачихсан байдаг. Азийн хөгжлийн банкны төслийн таван ТМС-ийн тоонд нь оруулчихсан ингээд байж байдаг. Ийм юм болчихоод байна. Энийг Боловсролын сайдын багцанд оруулах боломж бий юу?

Д.Лүндээжанцан: -Хэлэлцэж байгаа,орж байгаа асуудлаасаа дандаа хөрөнгө оруулалт, энэ жилийн хөрөнгө оруулалт гэсэн ганц л сэдвээр яриад халиад явчихсан шүү дээ.

Ч.Улаан: -Төсвийн орлогуудын хувьд тодотгол дээр бид нар нэмэгдүүлэхээр ийм санал оруулж ирээгүй. Ингэдгийн учир нь тэртээ тэргүй гүйцэтгэлээрээ давж гараад давж гарсан орлого бол Монгол Улсын хөгжлийн санд оруулах ийм хуулийн зохицуулалттай учраас энэ дээр заавал орлогыг нэмэгдүүлж тодотгох шаардлага байхгүй гэж үзсэн. Ер нь бидний тооцоогоор бол улсын төсвийн орлого 140 гаруй тэрбум төгрөгөөр давж биелэгдэнэ. Биелэгдэхээр байна. 

2008 оны төсвийн хуулийг батлахдаа эх үүсвэрт  нь энэ онд 100 тэрбум төгрөгний орлого давж, хөгжлийн сангийн эх үүсвэр болно гээд тооцоод тусгачихсан байгаа. Тийм учраас хөрөнгийн давалт хуулийнхаа дагуу юундаа орчихно.

Энэ жилийн Засгийн газарт олгогдсон эрхийн хүрээнд хийгдэж байгаа хөрөнгө оруулалтын зохицуулалт бол яг л Дамиран гишүүний хэлж байгаа л тэр л объект, тэр л санал л даа. 2008 онд дамжин хэрэгжихээр төлөвлөж байсан. Гэхдээ энэ ондоо дуусчихсан тийм объектууд дээр хөрөнгөө ашиглаж чадаагүй объектуудын хөрөнгийг түлхүү ашиглаад тэгээд ирэх онд төлөвлөсөн хөрөнгийг нь чөлөөлж авч он дамжиж байгаа бусад объектууд дээрээ авч ашиглах энэ л зарчмыг барьсан. 

Гэхдээ энэ дээр Засгийн газарт барьсан хатуу зарчим бий. УИХ-аар хөрөнгө оруулалтыг батлахдаа хуулийн дагуу төсөл арга хэмжээ нэг бүрээр баталдаг нэр зааж. Тэгэхээр энэ объектонд нэр заагдаагүй объектон дээр бид нар хөрөнгө хуваарилж зарцуулах ийм эрх Засгийн газарт байхгүй гэж үзэж байгаа. Зөвхөн Их Хурлаар зөвшөөрөгдсөн объектон дээр, тэгээд тэр хөрөнгө оруулалтынх нь дүн дотор нь еще эрх захирагчийнх нь багц дотор нь ингэж л хөдөлгөөн хийж зохицуулалт хийж байгаа.

Үнэ өссөн бодитой нөлөөлөл байна. Нөгөө талаар Батхүү гишүүний саяны хөндөөд байдаг асуудлын нөлөөлөл ч байгаа. Бас тийм хийсвэрээр тендерт ялахын тулд бага үнээр бага хугацаа тавьж авдаг. Тэгэхээр энэ хоёрыг ялгаж салгах, ийм бодолтой байна. Бид бололцоогоороо л энийг ялгаж салгахыг оролдож байна. Гэхдээ одоо Сангийн яамны маань хүчин чадал үнэндээ хомсдож байна. Одоогоос 3-4 дахин бага төсөвтэй байх үеийн орон тоогоор өнөөдрийн энэ төсвийг богино хугацаанд үйлчилж хөрөнгө оруулалтын энэ объектууд нэг бүрээр нь хянаж, санхүүжилтийг эрх нээж ингэж ажиллана гэдэг бол амаргүй ачаа болсон байна. Гэхдээ бид нар энэ ажлыг хийхийг оролдож байна.

Энэ жил УИХ-аас Сангийн сайдын багц дотор 6 орчим тэрбум төгрөгийн эх үүсвэр баталж өгсөн. Энэ нь зайлшгүй ашиглалтанд орж байгаа объект дээр бодитой шалтгаанаар үнийн ч юмуу, тийм авч үзэхээр шалтгаан гарсан хөрөнгө оруулалт нь дутагдвал түүнийг санхүүжүүлэх 6 тэрбум төгрөгийн эх үүсвэр байгаа, энэ эх үүсвэрээ бид нар бас хуулийн дагуу ашиглаж байгаа. 

Мэргэжлийн сургалт үйлдвэрлэлийн төвийн асуудлыг нэгэнт Их Хурлаар яригдахад нэр заагдаж ороогүй учраас Засгийн газар түүн дээр хөрөнгө хуваарилж зохицуулах бололцоо алга байна. Тэгэхээр энийг ирэх оны төсвийн тодотголын үеэр авч үзэж шийдэхээс өөр аргагүй юм. Ийм хөрөнгө оруулалтын төлөвлөгөөнд нэр нь заагдаж ороогүй объект дээр бид нар зохицуулалт хийхгүй байгаа. Манай ажлын хэсгийн нөхдүүд бас байж байгаа, би дутуу дулим хариулсан байвал манай нөхдүүд тодруулна шүү.

Ц.Дамиран: -2008 оны төсвийн тодотголыг Засгийн газар хэдийгээр оруулж ирэхээр төлөвлөж байгаа вэ? би хамгийн гол нь. Миний өөрийн л буруу байх л даа. Энэ хоёр сайд нь болно гэсэн байхгүй юу, оны төгсгөлд болно гэж. Хэрвээ тэгээгүй бол би сая 2008 оны хөрөнгө оруулалтын төлөвлөгөөнд тэр объектыг тусгаад оруулчихаж болохоор байсан юм л даа. Болноо, оны төгсгөлд ерөөсөө ингээд, одоо Энхтүвшин сайд энд байж байна даа, Баяртсайхан сайд хоёр. Хөөе Дамиран нөхрөө наадах чинь болдоггүй шүү, чи 2008 оны төлөвлөгөөнд оруулаарай гэсэн бол би бас яана шүү дээ. Ингээд баллаад хаячих юм. Одоо 2008 оны төсвийн тодотголыг хэдийгээр оруулж ирэхээр төлөвлөж байгаа вэ, би одоо хаашаа харж үхэх вэ?

Ч.Улаан: -Амьдрал өөрөө их баян. Олон урьдчилан харж чадаагүй асуудлууд бас үүсч байнаа. Тэгэхээр төсөв яригдаж байх үед сайдууд маань нэр нь ороод явсан объект гэж бодсон байх л даа. Тийм учраас тэгж хэлж байсан юм болов уу гэж бодож байна. Ер нь ирэх оны тодотголыг мэдээж хийж таарна. Яг хэдийд вэ гэдгийг би хатуу хэлэхэд хэцүү байна. Ямар ч байсан энэ оны гүйцэтгэлээ нэг гаргаад, тайлангаа гаргаад бодитойгоор сууриа тодорхой болгочихож байгаад тэгээд асуудлаа авч үзэх байхаа.

Д.Лүндээжанцан: -Энэ хавар ч чуулган нэлээн удаан үргэлжлэх шинжтэй болж байна даа.

Л.Гансүх: -Маш товчхон 2, 3-хан зүйл дээр асуулт асууя. Гурилын гээд байгаа 50-иад тэрбум төгрөгийг Монголын хөгжлийн сангаас гаргаж болохгүй болчихсон шүү дээ. Тэрнийгээ ямар маягаар гаргах гэж байна вэ?

Хоёрдугаарт, саяны төсөвт яг нэрээр нь заагаад орчихсон, тухайлбал, Дархан аймгийн Орхон сум руу явах зам гээд 500 сая төгрөг гээд зоочихсон юмыг аймгийн дарга нар ирээд өөрчлөх гээд явсан сурах байх юм. Тэгж Их Хурлаар баталчихсан юмыг нэр заасан объектыг өөрчлөх тийм боломж байдаг юмуу, байлгах гээд байгаа юмуу?

Гуравдугаарт, тендерийн хуулийг жаахан харж үзэх талаар Засгийн газар оруулж ирье, барья гэсэн тийм бодлого юм байна уу, тэгэхгүй бол үнэхээр хамгийн бага үнэтэй, хамгийн бага хугацаа гэдэг юмаар тэгээд нөгөөдүүл нь Авилгалтай тэмцэх газар очихгүйн тулд нөгөө зальтнууд нь болохоор хамгийн багаар нь хийхийн тулд ингээд нэг ийм балай юманд ороод яг ийм бүтээгдэхүүнүүд чинь дандаа чанаргүй муу нийлүүлэлтээр яваад байгаа юм биш үү гэдэг нэг ийм эргэлзээ төрөөд байдаг юм, энэ дээр ямар байр суурьтай байдаг юм.

Ч.Улаан: -Маш чухал асуудал хөндөж байна. Энэ дээр нийтээрээ анхаарал хандуулаасай гэж бодож байна. Гурил, будааны нөөц бүрдүүлэх асуудлаар эх үүсвэрээ тодорхой болгож хуулийн зохицуулалтыг нь боловсронгуй болгох санал оруулж Их Хурлаасаа шийдүүлнэ гэсэн ийм байр суурьтай байна. Одоо бол нөөц бүрдүүлэх зарчмын шийдвэрээ гаргаад энэ нөөцийг бүрдүүлэх, санхүүжилтийн эх үүсвэрийнхээ асуудлыг боловсруулж, Их Хурлаар шийдүүл гэсэн үүргийг Их Хурлаасаа Засгийн газар авъя. Ингээд энэ эх үүсвэрүүдээ тооцож оныхоо дүнгээ гаргаж байгаад тэгээд шаардлагатай хууль эрх зүйн зохицуулалттай нь хамтад нь хугацаа алдалгүй оруулж ирж шийдүүлье гэсэн ийм байр суурьтай байгаа.

Хоёрдахь асуудал, энэ дээр манай гишүүд телевиз, радио сонсож байгаа аймгийн удирдлагууд бүгдээрээ анхаараасай гэж би хүсч байгаа юм. УИХ-аас баталсан хөрөнгө оруулалт, объект, түүний нэр, хэмжээг бууруулах эрх хэнд ч байхгүй, өөрчлөх эрх. Тийм учраас яг энэ батлагдсан хэмжээгээр орон нутгийн иргэдийн төлөөлөгчдийн хурлууд төсвөө батлах ёстой. Энэ дээр хөрөнгө оруулалт байна, аймагт өгч байгаа санхүүгийн дэмжлэг байна, аймгаас орон нутгаас улсын төсөвт төвлөрүүлэхээр өгөгдөж байгаа төсвийн төлөвлөгөө байна. Энэ хуульчлан батлагдсан үзүүлэлтүүд хатуу. Энийг аймаг, орон нутаг өөрчлөх тийм эрх мэдэл байхгүй. 

Зарим нэг тийм асуудлууд гарсан. Сангийн яам бүх аймаг, бүх төсвийн эрх захирагчдад албан тоот хүргүүлсэн. Их Хурлаас батлагдсан энэ үзүүлэлтүүдийг хангаж батал. Өөрт олгогдсон эрхийн хүрээнд орлого, зарлагаа нэмэгдүүлэх, зарлагаа хорогдуулах асуудлуудаа бүтээлчээр авч үзээрэй гэсэн ийм чиглэлийг өгсөн байгаа, бид энэ дээр хяналт тавьж ажиллаж байгаа. Энэ дээр нэгдмэл ийм ойлголттой байх нь зүйтэй юм.

Тендерийн хуулийг хэрэгжүүлэх явцад анхаарч залруулмаар асуудлууд бас нэлээн байна. Бид нар энэ асуудлуудаа авч үзэж байна. 2006 онд тендерийн хуулинд тодорхой өөрчлөлтүүд орсон. Энэ өөрчлөлтийг бүрэн утгаар нь хэрэгжүүлбэл өнөөгийн байгаа бэрхшээлтэй байдлууд бас нэлээд зөөлрөх бололцоотой юм. Тийм учраас бид энэ тендерийн хуулийн хэрэгжилтэд онцгой анхаарна. Орон нутагт олгогдож байгаа эрхийг бололцоогоороо нэмэгдүүлнэ, ер нь 500 сая хүртэл хөрөнгө оруулалттай объектуудыг орон нутаг нь өөрөө мэдэж шийдэж байх эрхийг бид олгож байгаа. Тэгэхээр энэ энэ асуудлуудаа хэрэгжүүлэх явцдаа хуулинд зайлшгүй шаардлагаар тодотгол өөрчлөлт оруулах болбол бид шуурхай боловсруулж энэ дээр ажиллая гэсэн байр суурьтай байгаа.

Ц.Цэнгэл: -Ихэнх гишүүд голыг нь ярьчихлаа л даа. Гэхдээ өнгөрсөн жилүүдэд хөрөнгө оруулалтын 75 хувь гэдэг бол асар их. Бид нар чамлахааргүй. Энэ чинь яагаад гэвэл бид нар чинь хөрөнгө оруулалтыг 2.5 дахин нэмчихсэн байгаа. Тэр хэмжээгээр 75 хувьтай байна гэдэг бол бас нэлээн томоохон үзүүлэлт юм. Ер нь өнгөрсөн жилийн энэ бүтээн байгуулалтын ажлыг жаахан зоригтой хийсний үр дүнд үндэсний гэх компаниуд гарсан шүү. Тоног төхөөрөмжтэй болж авсан шүү.Түүнээс ОХУ-ын хуучин тоноглолтойгоо салгануулаад тэр 3 жил барьсан гээд түрүүнд Улаан сайд хэлж байна лээ, тийм компаниуд байсан шүү дээ. Энэ бол үндсэндээ арилж байгаа гэдгийг хэлэх нь зүйтэй юм.

500 км-ыг бариагүй гэж яриад байх юм, 540 км барилга, байгууламжийг нь барьсан шүү дээ. Ашиглалтанд нь 270 км бариад, одоо бол 50-иад км барихад бэлэн, оны дараа гээд явагдсан байгаа юм, энийг бас буруу зөрүү ойлгоод байх шиг байна. Ер нь инженерийн шугам сүлжээг энэ жилээс, өнгөрсөн оноос эхлээд  жилийн түрүүнд хийдэг болсон. Гэтэл инфляци юмны барааны үнэ нэмэгдэх, бензин тосны үнэ нэмэгдэх эндээс хамаараад гүйцэтгэгч компаниуд дээр тэр зургийн үнэ тэртээ тэргүй үндсээрээ багасаад орчихдог. Ингээд гүйцэтгэгч компаниуд ямар үнээр хийх вэ гэдэг дээр бас нэлээн цаг хугацаа алдаж байгаа. Манай орны хувьд ерөөсөө хязгаарлагдмал орон зайтай орон шүү дээ. Юугаараа гэвэл цаг уур нь асар богино хугацаанд инженерийн шугам сүлжээгээ амжихгүй л бол ингээд хүйтэрчихдэг.                                         (10.30-11.30. Ц.Нарантуяа)

Ийм учраас энэ бол бас бид нар хөрөнгө оруулалтын тодотгол дээр томоохон арга хэмжээ авсан уу гэж нэг асуумаар байна. За ихэнхи нь санал байгаа юм л даа. Гол юм бол энэ зураг төсвийнхөө ажлыг ингэж хийгээд, тэрэнтэйгээ уялдуулсан арга хэмжээнүүдийг одоо яаж хийх юм бэ? Сая ихэнхи ярьчихлаа. Нэлээн хатуухан, бас Г.Батхүү гишүүний үгэнд орсон л доо тэр. Үнэхээрийн 3 жилийн дараа хийх юмыг 1 жилийн дараа хийж дуусгачихаад хөрөнгийг нь авч байна. Энэ хөрөнгө нь одоо тэгээд болж байгаа юм уу гээд байгаа юм. Хуулийнхаа хүрээнд болохгүй байна. 

Гэтэл бид нар тэртээ тэргүй улсын юм буюу хөгжлийн сангаас өгөхөөс хойш тэрийг нь одоо өгөх нь зүйтэй юм аа гээд өгөөд явж байгаа. Лүн-Улаанбаатарын чиглэлийн зам чинь 2 жил үргэлжлэх зам, эхний жилд нь бол 60 км нь орлоо. Дараагийн ээлжинд 100-гаад км орох ийм л хэмжээнд яваа шүү дээ. Энийг яаж тусгаж байна вэ? Хөрөнгө оруулалтаар. Сая энэ бол зүйтэй алхам байна лээ. Зүгээр ер нь улсын хөгжлийн төсвөөс төсөвт оруулдаг нь бол. Тэгээд энэ чигээрээ явах нэг хуулийн юу гаргах уу? Тэгэхгүй бол бас энэ чинь асуудал болж ороод ирэх юм байна гэсэн 2 асуулт байна. 


Д.Лүндээжанцан:  -За Ч.Улаан сайд, өөрөө голцуу санал, тайлбар хэллээ дээ. 


Ч.Улаан:  -За тэр инженерийн шугам сүлжээг урьдчилан хийнэ гэдэг бол энэ бодлогын хувьд маш зөв алхам л даа. Энийг нь бол одоо бид нар дэмжиж байна. Харин өнөөгийн одоо түргэн хувьсан өөрчлөгдөж байгаа нөхцөл байдлаас ургуулан авч үзэхэд бол урьдчилаад хийсэн ажил хугацаа өнгөрөх тутам үнэ өртөг нь нэмэгддэг. Үүнээс болж одоо төсөвт өртөг бас өсөх ийм бодитой нөлөөллүүд байна. Тэгэхээр энэ асуудлыг авч үзэж ер нь оновчтой зохицуулах нь зүйтэй юм аа гэж бодож байгаа. 


Тийм учраас энэ талаар одоо хуулийн төсөл байх юм болов уу. Бид ер нь боловсруулж бас оруулж ирнэ. Үнэхээр одоо энэ хөрөнгө оруулалтын объектууд бол бодитой шалтгаанаар гарч байгаа тэр үнэ ханшийн өсөлтийг нөлөөллийг яаж тооцож байх гэдэг асуудлыг цэгцлэх шаардлага байгаа юм. 


За тэр өөрийн хөрөнгөөр урьдчилан гүйцэтгээд тэгээд санхүүжилтээ авч байгаа энэ хэлбэрийг цааш нь өргөжүүлэх нь зүйтэй гэсэн бодлогыг бол Их Хурал тодорхойлж өгсөн л дөө. Тэгэхээр энийг дагаад бас энэ ажлыг зохион байгуулах журам, дүрмийг боловсронгуй болгох нь зүйтэй байгаа юм. Үнэхээр одоо 2, 3 жилээр ажлаа урьдчилаад хийчих тохиолдол бол одоо тэр болгон их гарахгүй л дээ. Гарахгүй. Гэхдээ бодитойгоор ингээд хийсэн тохиолдолд бол бид нар аргагүй дараа жилийнхээ төсвийн хөрөнгө оруулалтын ачааллыг бууруулах үүднээс, хэрвээ хөрөнгийн бололцоо гарсан нөхцөлд нь урьдчилан санхүүжүүлж байгаа ийм л практик өнөөдөр явж байна. Тэгэхээр энийгээ бол цааш нь ер нь оновчтой ер нь магадгүй хуулийн зохицуулалттай болгох асуудлыг ч гэсэн боловсруулж шийдүүлэх нь зүйтэй юм байх аа. Энэ тал дээр бас тодорхой саналаа бид нар боловсруулж танилцуулъя.


Д.Лүндээжанцан: -С.Ламбаа гишүүн байна уу? За алга байна. За З.Энхболд гишүүн асуултаа асууя. 


З.Энхболд: -Энэ асуудал асуулт шинэ Засгийн газартай нэг их холбоогүй юм аа. Хуучин Засгийн газрынхантай холбоотой юм. Зам барьж чаддаггүй компанид замын ажил өгчихөөд, тэр нь баахан хятад ажилчид аваад байна. Наадах чинь дуусахгүй дээ гэж би бараг жилийн өмнө хэлж байсан. Одоо яг ёсоороо л боллоо л доо. Улаанбаатар-Лүнгийн замыг хэлэх гээд байгаа юм. Лүн-Эрдэнэсантын 68 км бол дууссан шүү дээ. Ямар ч ялгаагүй адилхан нөхцөлд байгаа, хоёулаа засварын ажил. Эрдэнэсант-Лүнг болохоор “Монроуд” гэдэг Монголын компани хийсэн. Улаанбаатар-Лүнг болохоор “Очир төв” гэдэг Монголын компани хийж байгаа юм. Гэхдээ “Очир төв” бол ямар ч техникгүй, хүнгүй учраас баахан хужаа авчирчихсан, мэргэжлийн хяналтаар хаалгаад л байна лээ л дээ. 


Тэгээд би одоо Ц.Цэнгэл сайдаас асуух гээд байгаа юм. Яг адилхан хоёр нөхцөлтэй зам байна. Хоёр монголын хоёр өөр компани байна. Нэгэнд нь энэ жил дуусгах гэрээ хийгээд дуусгасан байдаг. “Монроуд” бол мөнгөө дараа нь авч байгаа шүү дээ. Нэгэнд нь улсын төсвийн мөнгөөр шууд мөнгө өгч байгаа, “Очир төв”. “Очир төв”-өөр ядаж 70 км-ийн хатуу хучилттай хучихаар гэрээ хийж яагаад болоогүй юм бэ? Яагаад хоёр адилхан компани, хоёр адилхан нөхцөлд хоёр өөр санхүүжилттэй, тэгээд нэгнийх нь ажил дуусчихсан байдаг. Хүнд нөхцөлд авсан нь. Хөнгөн нөхцөлд авсан нь одоо хүртэл замынх нь хажуугаар явж байна шүү дээ. Баруун чиглэлд явдаг бүх хүнд хамаатай зам. Зөвхөн Өвөрхангай биш. Би одоо бүтэн жил замын хажуугаар явлаа шүү дээ. Урд талын машины тормозны гэрэл харагдахгүй байна шүү дээ. Тоосон дунд нь. Тэгээд тэр хавын газар бол авах юмгүй болсон. 


Тэгээд яагаад хоёр адилхан нөхцөл, нэг замын үргэлжлэл шүү дээ. Нэг нь 68, нэг 120 км байдаг. Хоёр өөр санхүүжилтийн нөхцөлтэй. Хоёр өөр гүйцэтгэлийн хугацаатай. “Монроуд” компани 68 км-ээ нэг сезондоо багтаж дуусч байгаа бол “Очир төв” бас Лүнгээс наашаа явсан 68-ыг дуусгаж болно оо доо тийм ээ. Ингэж үзэмжээр хуваарилдагыг чинь ойлгохгүй болоод асуугаад байгаа юм. Жилийн өмнө би анхааруулсан шүү дээ. За та нар одоо жилийн дараа ингээд замгүй сууж байв аа гэж. Одоо замгүй л сууж байна. Ахиад бүтэн 6 сар, магадгүй бүтэн жил энэ замгүй газраар ахиад явах нь л дээ. Тэгээд дуусгаж болдог юм гэдгийг чинь Монголын “Монроуд” компани харуулаад байна шүү дээ. Мөнгөө аваагүй гэхдээ. Мөнгөө урьдчилж авсан нь болохоор дуусдаггүй. Ийм ялгаатай хандлагуудаа тайлбарлаж өгөхгүй юу. Тэрнээс одоо шинэ Засгийн газар энэ алдааг нь засах л байх гэж бодож л байна л даа. 


Д.Лүндээжанцан: -За хариулах уу? За Ч.Улаан сайд хариулах уу? Ц.Цэнгэл гишүүн хариулах юм уу? Хариулах юм бий юу? Ц.Цэнгэл гишүүн. 


Ц.Цэнгэл: -За З.Энхболд гишүүний асуултад хариулъя. Энэ бол одоо тендерийнхээ хуулиар хоёр багц болгож тэгж мэргэжилтэнгүүд нь хоёр багцаар нь. Нэг нь 106 км, нэг нь 60 км. Энэ хоёрын хооронд өдөр шөнө шиг хоёр өөр км байгаа юм, нэгдүгээрт. 


Хоёрдугаарт, 106 км нь 18 км нь 15 метрын өргөнтэй. Ухаандаа бол бараг 106 биш, тэр 18-ыг нэмэх нь байна шүү дээ. 105 дээр. Яагаад гэвэл хотын ойролцоогоос авахуулаад ийм өргөн. 


Гуравдугаарт, тендерийг шалгаруулахдаа нэлээд хугацаа алдсан. Тендерийн хороо гэдэг юм бий. Тэр нь болохоор 106 дээрээ нэлээн алдсан. “Монроуд” бол шууд ажлаа эхэлсэн. Тэднийх бол ямар ч байсан сар хагасаас хойш эхэлсэн. Бид нар бол байнгын, ургацын дээр үеийн комисс гэдэг шиг замын штаб ажиллуулж байсан. Эдгээр хүчин зүйл байгаа юм, нэгдүгээрт. 


Хоёрдугаарт, анх удаа Монголд монгол компани 60 км жилд хийсэн юм биш л дээ. 2005 онд “Насны зам” гэдэг компани зүүн талд 100 км 1 жилийн дотор бас хийсэн л дээ. Бид тэгж эргүүлж өгч байсан. Ер нь бол одоо тэр компанийн хувьд бол, би түрүүнд хэлсэн. Үндэсний компаниу гэдэг тоног төхөөрөмжтэй, техниктэй болж байна. 


Өнөөдөр тендерийн баримт бичгийг бол бид нар сая сайжруулъя л гэж яриад байна шүү дээ. Энэ дотор бас чухал юм байгаа шүү. Тэр тендер чинь орж ирээд чи ганцаараа юм уу гэж хэлэлтэй биш. Бүх бичиг баримт нь монгол үзүүлэлттэй, машин техниктэй, тоног төхөөрөмжтэй л ороод ирж байгаа шүү дээ. Тэгээд ийм ийм шалтгаан байгаа юм. 


Д.Лүндээжанцан: -За З.Энхболд гишүүн тодруулах асуулт. 


З.Энхболд: -Тэгэхээр “Очир төв” компани та нарт худлаа бичиг баримт гардуулж өгөөд, өөрөө энэ бичээд баахан хужаа авчирлаа шүү дээ. Тэгээд тэр доор нь зогсоож яагаад болоогүй юм бэ? Одоо бүтэн жил явуулчихсан. Ахиад бүтэн жил бүтээх гэж байна шүү дээ. Наадах чинь Архангайд 1 жилийн хугацаанд зам барих үүрэг авчихаад 3 жилдээ дуусгаагүй буцааж өгсөн компани шүү дээ. Уг нь бол тендерийн хуулиар хар листэнд байх ёстой компани байхгүй юу. Гэтэл та нар толгойг нь илээд, “Монроуд”-аас хамаагүй зөөлөн нөхцөл өгөөд. Би тэр 15 метр энэ тэрийг чинь ойлгож байна. Тийм учраас би 106 биш 120 км гэж яриад байна шүү дээ. Сунгаад үзэх юм бол тийм л гарах юм. 


Тэгээд яагаад энэ жилдээ хатуу хучилттай болгох нөхцөл хийж өгч болохоор байтал тендерийн комиссыг өөрөө томилдог. Будилсан бол өөрийн чинь буруу шүү дээ. Та нар жилийн өмнө нөгөө энэний түрүүчийн Засгийн газар гарч ирчихээд тендерийн хууль хөл гар тушаад байна. Шууд гэрээ хийдэг болгож…

Д.Лүндээжанцан: -За Ц.Цэнгэл гишүүн. 


Ц.Цэнгэл: -Тендерийн хороог бол Төрийн нарийн бичгийн дарга томилдог. За саяны өөрийн чинь хэлж байгаа бол 2 дараалан барих нөхцөлтэй юм аа. Гуравдугаарт, энэ 5, 6 компани дотор бол дараагийнх нь яах вэ хятадын компаниуд л байсан, бүгд. Тэрийг нь та өөрөө шалгаад зориуд үзээрэй. Монгол нэртэй болохоор арай илүү авсан байх. 


Д.Лүндээжанцан: -Ц.Сүхбаатар гишүүн асуултаа асууя. 


Ц.Сүхбаатар: -За баярлалаа. Их Хурлын дарга аа, эхлээд би таниас нэг юм асуумаар байх юм. 


Д.Лүндээжанцан: -Ц.Сүхбаатар гишүүн ээ, Ц.Сүхбаатар гишүүний урилгаар Төв аймгийн Цээл сумын захиргааны албан хаагчид манай чуулганы нэгдсэн хуралдаантай танилцаж байна. За та бүхэндээ шинэ оны мэнд дэвшүүлж, хүнд ардад төрийн үйлчилгээ үзүүлэх ажилдаа улам их амжилт гаргахыг хүсэн ерөөе. За ингээд Ц.Сүхбаатар гишүүн асуултаа асууя. 


Ц.Сүхбаатар: -Үгүй энэ өргөн барьсан хуулийн төсөлд цалин нэмэгдсэн, тэтгэвэр нэмэгдсэнтэй холбогдуулаад үндсэндээ цалин, шимтгэлтэй холбоотой л тодотгол хийж орж ирж байгаа юм байна шүү дээ. Тэгээд одоо ерөөсөө хөрөнгө оруулалт, тендер, одоо өнгөрсөн оны үлдэгдэл одоо хичнээн төгрөг байна, яаж одоо энэ хөрөнгөө хааш нь зарах юм бэ гээд одоо бүр Их Хурлаар хэлэлцэх асуудалгүй юм шиг ийм юм яваад. Тэгээд та түрүүн хэлсэн шүү дээ. Их Хурлаар хэлэлцэх асуудал хоолой дээр тулчихаад багтахаа байгаад маш чухал эрчимтэй ажиллах шаардлагатай байна гээд байдаг. Тэгээд ийм асуудлаар одоо цаг аваад ингээд байх юм бол. Энийгээ одоо та журамлаж цэгцлэх арга байна уу? 


Тэгээд би нэг тодорхой юм асууя. Энэ нийгмийн даатгалын шимтгэлийн орлогоос 3.8 тэрбум төгрөг тэтгэврийн одоо тэр нэмэгдэх хэсгийг нөхөх, эсвэл энэ улсын төсвөөс гаргахгүй бол нийгмийн даатгалын шимтгэл дээрээ хүндрэл учраад зарлага нэмэгдэх гэсэн ийм хоёр утгатай тайлбар тавьсан байх юм. Нийтдээ 8.8 тэрбум төгрөг энэ тэтгэвэрийн тэр дундах доголыг гаргах, бага цалинтай, их цалинтайгаас нь хамааруулаад тэтгэврийн зөрүүг арилгах арга хэмжээг хэрэгжүүлж байна шүү дээ. Энэ бол зүйтэй байх аа. 

Тэгэхдээ энэ хөрөнгийн эх үүсвэр чинь 3.8 тэрбум төгрөгийн нийгмийн даатгалын шимтгэл буюу цалингийн өсөлтөөр хуваагдана гэх юм бол 2007 оны төсвийг батлахдаа энэ цалингийн чинь өсөлтүүдийг 20.0 хувиар нэмэх, 10 сарын 01-нээс нэмэх тэр нэмэгдэх арга хэмжээнүүдийг чинь төлөвлөөд орж ирээд баталсан юм шүү. Дээр нь ахиад хаанаас цалингийн нэмэгдэх эх үүсвэрээс 3.8 тэрбум төгрөг буюу тэр тэтгэвэр нэмэгдэх арга хэмжээнд нэмж шаардагдаж байгаа хөрөнгийг гаргана гэж ингэж төсөвлөөд орж ирж байгаа юм бэ? Хэрэг дээрээ ингээд шийдчих юм бол нийгмийн даатгалын шимтгэлийн орлогын төлөвлөгөө дөнгөж 10.0 хувь гэдэг нь одоо ямар утгатай юм бэ? Хэрвээ ийм хангалтгүй биелэлттэй яваа бол 1 сарын 1-н гэхэд тэтгэвэрээ нэмчихдэг. Нөгөө шимтгэлийн орлого, цалингийн өсөлтөөс орох 3.8 тэрбум төгрөгийн хөрөнгийн эх үүсвэр чинь орж ирэхгүй. Ингээд тэтгэврийн нэмэгдэх хэсгээр тэтгэвэрээ авч чадахгүй байдал үүсэх вий. 


Ер нь он гарангуут нийгмийн даатгалын шимтгэлийн хувийг 10.0 хувиар бууруулна. Энэтэй холбогдуулаад нийгмийн даатгалын сан үндсэндээ тэтгэврийн даатгал бол тэтгэвэрээ тавьж чадахгүйтэй байгаа ийм хүндрэлтэй байгааг би олон удаа чуулган дээр хэлж байгаа. Энийг ер нь тооцож үзсэн үү? Энэ бол яах вэ шимтгэлийн хувь хуучнаараа л явна л даа. Энэ тодотгол учраас, он дуустал. Гэхдээ энэ тэтгэвэр нэмэгдсэн арга хэмжээ чинь өнгөрсөн оноос ингээд хэрэгжих учраас энэ арга хэмжээ чинь, энэ мөнгийг чинь бүрэн зарцуулаад ахиад 1 сарын 1-нээс ахиад 3.8 буюу 8.8 тэрбум төгрөг чинь ахиад шинээр нэмэгдэх арга хэмжээ болж хувирна. Энэ бүгд нь хойшоо хойшоо шилжиж тусгагдаад бололцоотой гэж үзэж байгаа юм уу? 

Миний хамгийн гол асууж байгаа юм бол нийгмийн даатгалын шимтгэлийн орлогын эх үүсвэрийг цалингийн өсөлттэй холбож нэмэгдсэнээр энэ одоо 3.8 тэрбум төгрөг нийгмийн даатгалын, ялангуяа тэтгэврийн даатгалын санд нэмж орж ирнэ гэж тооцож байгаа нь бол буруу юм биш үү. Энийгээ нягталж сайн үзсэн үү гэж ийм л асуулт асуух гэж байгаа юм. За баярлалаа. 


Д.Лүндээжанцан: -За Ч.Улаан сайд хариулъя. 


Ч.Улаан: -За баярлалаа. Д.Дэмбэрэл сайд маань ирэх байгаа. Тэгэхээр энэ эх үүсвэрийн хувьд бол Нийгмийн хамгаалал, хөдөлмөрийн яам, манай нөхдүүд бас хамтарч нэлээн тооцож ажилласан юм. Тэгээд энэ жилийн байдлаар орлогын төлөвлөгөөний давалт бол нэг 10.0 орчим хувиар давж яваа. Эндээс бол энэ эх үүсвэр нь бүрдэж байгаа. Тийм учраас одоо төсвөөс нэмэлт хөрөнгө бол одоо шаардагдахгүй ийм байдлаар тодотгол дээр тусгасан байгаа. Тэгээд тооцооны талын асуудлыг манай Б.Батжаргал дарга тодруулаад өгдөө. Д.Дэмбэрэл сайд ирж бас хариулах байх аа. 


Д.Лүндээжанцан: -Ажлын хэсгийн микрофон өгөөрэй. За Сангийн яамны газрын дарга Б.Батжаргал. 


Б.Батжаргал: -За 3.8-ын хувьд бол Нийгмийн хамгаалал, хөдөлмөрийн яамны оруулж ирсэн саналаар бол ер нь нийгмийн даатгалын сангийн зарлагыг 3.8 тэрбум төгрөгөөр нь нэмэгдүүлж гаргаж өгөхгүй бол энэ бол хэтрэлт байдлаар гүйцэтгэл, 2007 оны төсвийн гүйцэтгэл гарахад нийгмийн даатгалын сангийн зарлага нь 3.8-аар хэтэрсэн байдлаар гарах гээд байна. Ийм учраас төсвийн тодотголдоо 3.8-ыгаа бол зарлага талд нь суулгаад өгөөчээ л гэсэн ийм юм ярьж байгаа. Түүнээс эсхүл бол нийгмийн даатгалын сангийн орлогыг 3.8-аар нэмэгдүүлнэ гэсэн тийм зүйл байхгүй ээ. Тийм учраас бол яг энэ бидний оруулж байгаа энэ томъёоллоороо оруулаад өгчихөд гүйцэтгэл 3.8 тэрбум төгрөгөөр хэтрэхгүй ийм бичилтийн асуудал байгаа. 


Д.Лүндээжанцан: -За Ч.Улаан сайд. За Д.Дэмбэрэл сайд. Ер нь орж ирсэн тодотгол чинь гол нь энэ биз дээ. Энэ дээрээ л тойрч ярих ёстой юм байгаа юм л даа. 


Ч.Улаан: -Тийм. Энэ нийгмийн даатгалын 3.8 тэрбум, тэгээд цалингийн сангийн хуваарилалт, тийм ээ. Дүнгээр нь батлаад өгсөн. Хөдөлмөрийн сайдын багц дотор байж байгааг нийт төсвийн эрх захирагчдад одоо хуваарилж өгөх ийм л хоёр асуудал байгаа л даа. За Д.Дэмбэрэл сайд. 


Д.Дэмбэрэл: -За бид нар бол яах вэ ер нь энэ 3.8 тэрбум төгрөгийн зарцуулалт хийчих юм бол Төсвийн хуулийн дагуу төсөв хэтэрсэн ийм байдалтай гарах гээд байгаа юм л даа. 


За УИХ их хүндрүүлэхгүй байхын тулд бид нар ямар асуудал тавьсан бэ гэхээр эх үүсвэрийн хувьд бол нийгмийн даатгалын орлого, нийгмийн даатгалын шимтгэлийн давж байгаа тэр хэсэг бол энэ 3.8 тэрбумыг одоо зарах үндэслэл байна аа гэсэн ийм утгатай асуудлыг тавьж байгаа. За тэр нь ч бас байж болохоор юм. Яагаад вэ гэвэл нийгмийн даатгалын шимтгэлийн орлогын үлдэгдэл тэртээ тэргүй байж байгаа юм. УИХ нийгмийн даатгалын шимтгэлийн нэмэгдэж орж байгаа юм уу, давсан хэсгээс энийг зарцуулахгүй ээ гэвэл тэгвэл шууд 3.8 тэрбум төгрөгийг нэмж улсын төсвөөс, үгүй бол нийгмийн даатгалын шимтгэлийн хэмжээг нэмэгдүүлэх байдлаар нэмж гаргаж өгч болох юм. Тэгэхдээ хамгийн зөв гарц нь бол Засгийн газар ярьж байгаад 3.8 тэрбум төгрөгийн эх үүсвэрийг нийгмийн даатгалын шимтгэлийн давсан орлогоос нь энийг зарах нь зүйтэй юм аа гэдэг асуудлыг оруулж байгаа юм. 


Д.Лүндээжанцан: -За. За Р.Амаржаргал гишүүн асуултаа асууя. 


Р.Амаржаргал: -Баярлалаа дарга аа. Лүндээ дарга аа. Энэ хэрвээ би зөв ойлгож байгаа бол төсөв хэлэлцэх тухай нэг хууль байдаг, тийм үү? 


Д.Лүндээжанцан: -Тийм. 


Р.Амаржаргал: -4 үе шаттай гээд. Засгийн газрын бүх гишүүдийг байна аа, оролцоно оо гээд, тийм ээ? Төсвийн тодотголыг хэлэлцэхдээ бас ялгаа байхгйү төсөв хэлэлцэж байгаа яг тэр процедураар нь хэлэлцэнэ гээд нэг хуулийн заалт байдаг санагдаад байна. 


Д.Лүндээжанцан: -Байна аа. 


Р.Амаржаргал: -Байна, тийм ээ. Тэгээд яагаад тэр маягаар явуулахгүй халтуурдаад байгаа юм бэ? Төсөв хэлэлцэж байгаа юм уу, үгүй юм уу? Хэрвээ төсвийн тодотгол хэлэлцэж байгаа юм бол яг тэр ном ёсоор нь явуулмаар байна. Хууль дүрмээ баримаар байна. Хэрвээ тийм юм байхгүй ээ, ингээд халтуурдаад явуулъя гэж байгаа бол тэрийгээ ил тод хэлээд тэгээд цөмөөрөө бас ойлголцоод л явчихъя л даа. Үнэнийг хэлэхэд ярьж байгаа юм маань ямар ч утга төгөлдөргүй болчихоод байна шүү дээ. Засгийн газраас оруулж ирсэн юмыг би бас гадарлаад байна. Монгол Улсын Их Хурлаар хэлэлцээд шийдчихсэн шийдвэрүүдийг мөнгөн хэлбэрт нь оруулаад, төсөв дээрээ зоогоод өгчихье гэж тодорхой хэдэн саналууд оруулаад ирж байгаа юм байна. Тэгвэл энийг төсвийн тодотголын хэлэлцүүлэг хэлбэрт оруулахгүй өөр хэлбэрээр хэлэлцэх арга зам байгаагүй юм уу? Байхгүй шүү дээ. Байхгүй. 


Нэгэнт л байхгүй юм бол тэр ном журмаар нь явуулъя. Одоо энэ жүжиглэж байгаа энэ юм аа зогсооё. Тэр сайд нараа авчир. Хариуцдаг хүмүүсийг нь бүгдийг нь байлгаж байгаад энэ асуудлаа яримаар байна. Тэгээд л эцсийн дүндээ юу болдог вэ гэхээр зэрэг Сангийн сайдыг хэдэн байцаасан хүмүүс л энд сууж байдаг. Асуудал хариуцаж байгаа сайд нь хүртэл дөнгөж одоо л орж ирж байна шүү дээ. Нэлээн хэд хоногийн өмнө асуудал чинь яригдана гэдгийг мэдэж л байсан шүү дээ. Төсөвт орсон асуудал бол ердөө намчирхаад явж байгаа гэдгийг бол нуугаад байх юм байхгүй шүү дээ. 


Мэдэж л байгаа. Түрүүн тэр З.Энхболд гишүүний асуугаад юм бол үнэн шүү дээ. Нэг төслийг нь Орхон МАХН-ын хорооных нь орлогч дарга нь авсан учраас гайхамшигтай сайхан нөхцөлтэйгээр мөнгөө эргэж төлөхгүйгээр чанаргүй юм хийгээд ингээд яваад байдаг. Нөгөөдөх нь болохоор өөр намын хүн л байсан шүү дээ. Нуугаад байх юм байхгүй шүү дээ. 


Тийм учраас би маш тодорхой санал тавьж байна. Нэг бол яг ном ёсоор энэ ажлаа явуулъя. Нэг бол одоо ингээд та тэрийгээ албан ёсоор зарлаад, за цөмөөрөө хурдхан шиг халтуурдчихъя гээд тэгээд санал хураалгачих. 


Д.Лүндээжанцан: -За Ч.Улаан сайд хариулъя. Тэгэхээр байна шүү дээ. Энэ цалин, нийгмийн даатгалтай холбоотой хэсгээр тодотгол орж ирсэн. Засгийн газрын гишүүд бүгд байх ёстой. Тэрийг манай Тамгын газар зарласан байх. Ерөнхий сайд байна. Сангийн сайд байна. Нийгмийн хамгаалал, хөдөлмөрийн сайд энэ 3 л одоо голлож хариулж байна л даа. Яг энэ хэсэгтэйгээ холбоотой асуудлаар ойлголцоод явж байгаа л гэж ингэж бодож байгаа. Ер нь бол Засгийн газрын бусад гишүүд байх ёстой. Байх ёстой. Одоо ингээд юугаар хэлэлцээд эхлэнгүүт холбогдох холбогдох хүмүүс нь байгаад л тэгээд хариултаа өгөөд явах байх. 


За Ч.Улаан сайд нэмж хариулах уу? 


Ч.Улаан: -За надад одоо нэмж хариулаад байх ч юу алга байна. Р.Амаржаргал гишүүн бол их зарчмын, горимын голдуу ийм санал тавилаа шүү дээ. Тэгээд Их Хуралын дарга бас тодорхойлоод хэлчихлээ. Ер нь хуулийн дагуу бол төсвийн тодотгол бол төсөв хэлэлцдэг тэр процедураараа л явдаг ийм л учиртай учраас, ингээд 4 хэлэлцүүлгээ хийх учиртай. Тэр горимоо барьдаг нь зөв байх. Орж ирж байгаа тодотголын хувьд бол Их Хурлаас бодлогыг нь тодорхойлоод өгчихсөн. Хөрөнгийг нь дүнгээр нь баталсан. Энийгээ одоо оновчтой хуваарилж төсвийнхөө хуваарилалтыг оновчтой болгоё. Тайлангаа зөв гаргая гэсэн үүднээс л орж ирж байгаа. Аливаа нэг хөрөнгө мөнгө нэмэхгүй. Хөрөнгө мөнгө хасахгүй ийм л тодотгол л доо. Тэгэхээр арай хялбарчилсан хэлбэрээр түргэвчлээд явж болдог бол бас тэр горимыг одоо авбал сайн л байна л даа. За баярлалаа. 


Д.Лүндээжанцан: -За Ө.Энхтүвшин гишүүн асуултаа асууя. Ер нь бол Засгийн газрын гишүүд байх ёстой шүү дээ. Ихэнхи нь давхар байгаа учраас. Холбогдох гишүүд нь байгаа байх. За Ө.Энхтүвшин гишүүн. 


Ө.Энхтүвшин: -Энэ Ч.Улаан сайд аа. Тэр 2008 оны төсөв дотор суугаагүй учраас зохицуулалт хийж болохгүй байгаа гэж яриад байна шүү дээ. Зарим объектуудын хувьд бол. Гол нь энийг л одоо асуудлуудаа оруулж ирж болоогүй юм уу? Тэртээ тэргүй тэр барилгыг нь худалдаад авсан. Улсууд нь орсон. Хичээллэж байгаа. Гадна талаас тэр хөрөнгө оруулалт хий гээд байгаа. Энийгээ шийдчихвэл. Ийм зүйл дээр бол харин тэрийгээ одоо энэ тодотгол дээрээ оруулаад ингээд авчихвал харин болох ёстой байсан юм биш үү. Жишээлэх юм бол тэр Ц.Дамиран гишүүний тэр яриад байгаа юмыг. 


Ер нь бол энэ хөрөнгө оруулалтын зохицуулалт хийсэн юм л гэж би одоо ойлгож байсан шүү дээ, энийг бол. Хөрөнгө оруулалтын. Одоо хараарай. Энэ жил ингээд ажил нь дуусаагүй. Ажил нь зогсчихсон. Материалаа татчихсан. Тэгтэл тэр объектууд 2008 оны төсөв дотор суугаагүй байгаа шүү. Жагсаалтаараа. Тэгэхээр төсвийн 2008 оны тодотгол одоо 1 сард хийж чадах юм уу, үгүй юм уу? Хэдийд хийх юм. Тэр хүртэл тэр ажил маань бол явж чадахгүй л болчихгээд байгаа шүү дээ. Нэг баахан ажил, тендер нь дөнгөж сая зарлагдсан. Дөнгөж зарлагдаад ажил нь эхлээд ингээд явж байгаад материалаа татаад л тэгээд ингээд зогссон. 


Шинжлэх ухааны хэдэн байруудыг би будгийг нь хийх гэтэл одоо ингээд хүйтэрсэн учраас зогсооно гээд ингээд байж л байгаа. Ийм зүйлүүдийг л харин одоо оруулах байсан юм биш үү л гэж одоо бодоод байгаа юм. Ер нь тэр одоо энэ жил эхэлсэн юмнуудыгаа ер нь яаж зохицуулах вэ? 


Д.Лүндээжанцан: -За Ч.Улаан сайд. Нөгөө л түрүүчийн асуудлыг. Энийг нэг шийдэх л хэрэгтэй болж байгаа юм байна. Ямар ч л гэсэн. 


Ч.Улаан: -Яах вэ, ийм асуудал байгаа. Асуудал нь өөрөө байгаа байхгүй юу. Тэгэхээр 2008 оны төсөвт суугаагүй учраас энэ онд зохицуулж болохгүй байгаа асуудал биш л дээ. 2007 оны төсвийн нөгөө батлагдсан хуулийн жагсаалтад байхгүй учраас Засгийн газар шинээр одоо объект оруулж ирж санхүүжүүлэх бололцоо байхгүй байгаа юм. Яагаад вэ гэвэл нөгөө төсвийн хуулийг батлахдаа бол хөрөнгө оруулалтыг төсөл, арга хэмжээ нэг бүрээр нь нэр заагаад баталсан. 


Ө.Энхтүвшин: -Тэрийгээ л оруулчих ёстой байсан юм биш үү, одоо. 


Ч.Улаан: -Тийм объектуудыг оруулах хэмжээнд бол бид нар бас бүрэн хэмжээний мэдээлэл, судалгаа юмнууд алга байна л даа. Цөөхөн ганц нэг объектууд байна. Ер нь цаана нь бол бас тийм объектууд байгаа байх. Энийг иж бүрэн авч үзэж байж л орохгүй бол одоо саяны энэ богино хугацаанд бол бид нар энэ бүгдийг оруулчих бололцоо бас байсангүй л дээ. 


Д.Лүндээжанцан: -Ц.Дамиран гишүүний ярьсан нэг асуудал бол нэг шийдчихэж болмоор шиг асуудал. Гэтэл тендер нь зарлагдаад, юм нь юм аа татчихсан, материалаа татаад байж байгаа нэг хэсэг байдаг. Гэтэл энэ чинь 2007 онд тэртээ тэргүй суучихсан. Тийм үү? Суучихсаныгаа дахиад одоо суулгаад батлах гээд болдоггүй. Нэг ийм нөхцөлүүд байгаад байна. Түрүүн хамгийн эхлээд л Ц.Баярсайхан гишүүн асуугаад эхэлсэн. Тэгэхээр ийм он давж байгаа, ажил нь эхэлж чадаагүй байгаа. Тендер нь зарлагдсан. 2007 оны төсөл арга хэмжээнд суугаад өгчихсөн ийм асуудлуудыг. 2008 оныхдоо бол суугаагүй. 2008 онд суулгаж болохгүй шүү дээ. 2007 онд тэртээ тэргүй хэрэгжих юмыг дахиад 2008 онд суулгалтай биш. Ийм асуудлуудыг он гарангуут бүгдийг нь нэг сайн авч үзээд, тэгээд яаралтай оруулж ирэх л асуудал гарах юм шиг болоод байгаа юм гэж л бид ойлгоод байна шүү дээ, таны хариултаас. 


Ч.Улаан: -Тийм тийм. Ер нь 2008 оны төсвийн тодотгол хийх нэг үндэслэл бол энэ болчихоод байгаа шүү дээ. Тэгэхээр мэдээж хөрөнгө оруулалтыг төлөвлөгөөг хийхдээ бол эхний ээлжинд бол он дамжиж ирж дуусч байгаа объектуудаа суулгах ёстой. Хоёрдугаарт нь, тухайн ондоо баригдаж ашиглалтад орох объектоо суулгах ёстой. Гуравдугаарт, энэ ондоо эхлээд дараа ондоо дамжих объектуудаа суулгах ёстой. Тэгэхээр энэ дэс дарааллынхаа дагуу бий болсон байдал дээрээ үндэслээд бид нар төсвийн тодотголын саналаа бол оруулж ирнэ. 


Д.Лүндээжанцан: -За ямар ч байсан энийг Сангийн сайд өөрөө чуулган дээр гишүүдийн хариултад тийм үү, одоо амаллаа гэдэг юм уу, юу гэдэг юм одоо тодорхой мэдэгдлээ. 


Ч.Улаан: -Амлах юу байх вэ, хийх ажлаа л гэж байна. Хугацаа би түрүүн хэлсэн л дээ. 


Д.Лүндээжанцан: -За А.Бакей гишүүн. 


А.Бакей: -Хоёр янзын асуулт байна. Нэгдүгээрт, энэ хадгаламж зээлийн хоршоодын хохирогчдод бид чинь баахан ярьж байгаад төсвийн тодотголоор 33.0 тэрбум төгрөг шийдэж өгсөн л дөө. Гадуур энэ хэвлэл мэдээллийн юунаас хараад байхад бол одоо бол тэр хохиролоо авч чадахгүй баахан улсууд байх шиг байгаа юм л даа, чирэгдээд. Тэгээд одоо энэ 33.0 тэрбум төгрөг нь байгаа юу? Одоо энэ он дуустал хэдхэн хоног үлдлээ. Энэ хугацаанд тэр мөнгөө авч чадахгүй бол тэнд зориулсан хөрөнгийн эх үүсвэр он дамжих нь. Тэрийгээ яаж шийдэх гэж байна вэ? Ер нь одоо яагаад тэр удаашраад байгаа юм бэ? гэдэг асуудал байна л даа. За удааширч байгаагийн шалтгаан нь юу байна вэ? 


Хоёрдугаарт, энэ төрийн бус өмчийн сургуулиудад ажиллаж байгаа багш нарын хөдөө орон нутагт олон жил ажилласны нэмэгдлийг түрүүчийн төсвийн тодотголоор бид хөрөнгийг нь шийдэж чадаагүй. Тэрнээсээ болоод хөдөө орон нутагт төрийн бус өмчийн сургуулиудад ажиллаж байгаа багш нар бол олон жил ажилласныхаа нэмэгдлийг авч чадахгүй байгаа. Эндээсээ болоод тэр багш юу гэж ярьж байна вэ гэхээр зэрэг одоо төрөөс өмчийн ялгаагаар багш нарыг ялгаварлаж байна гэж. Тэгэхээр энд шаардагдах хөрөнгийн эх үүсвэрийг одоо одоо энэ төсвийн тодотголоор оруулж ирж шийдэж болохгүй байсан уу? Ер нь цаашдаа яг энэ ялгаварласан хэвээрээ явах уу? гэсэн ийм хоёр асуулт байна. 


Д.Лүндээжанцан: -Эхнийх нь Ц.Мөнх-Оргил сайд хариулах уу? Хадгаламж зээлийн хоршоо. Бас сая тогтоол өргөн барьсан байгаа. 


Ц.Мөнх-Оргил: -А.Бакей гишүүний эхний асуултад хариулахад энэ ондоо багтаагаад Сангийн яам, Хууль зүй, дотоод хэргийн сайдын хамтарсан гэрээгээр 15.6 тэрбум төгрөгийг энэ ондоо багтаагаад хадгаламж зээлийн хоршоодын хохирогчдод тарааж өгөх бэлтгэл хангагдаад байна. Одоогоор бол 700-гаад сая төгрөгийг 220 гаруй хохирогчдод тарааж өгчихөөд байж байна. Удаашраад байгаа шалтгаан нь бол шүүхийн эцсийн шийдвэрүүд их оройтож гарч байна. 

Өөрөөр хэлбэл анхан шатнаасаа давж заалдаг, тэгээд эцсийн шат, дээд шүүхдээ хүртэл бүх хэргүүд явж байна. Шийдвэр удааширч гарч байна. Удааширч гарсныхаа дараа шийдвэр гүйцэтгэх байгууллагуудад материал нэлээн удааширч ирэх, бүрэн гүйцэд ирэхгүй байх гэсэн техникийн хүндрэлүүд гараад байна. Үлдсэн 17.4 тэрбум төгрөгийг төрийн сангийн тусгай дансанд байршуулж, гүйцэтгэлийг 2007 оноор тооцож, энэ мөнгийг 2008 онд хохирогчдод хуулийн дагуу тарааж өгөх эрхийг Засгийн газарт олгъё гэсэн Их Хурлын тогтоолын төслийг Засгийн газраар хэлэлцээд төслийг өчигдөр УИХ-ын даргад өргөн барьсан байгаа. Төсвийн байнгын хороогоор хэлэлцээд дэмжигдвэл энэ маягаар ажлыг зохион байгуулъя гэж бодож байгаа юм. 


Д.Лүндээжанцан: - За Ч.Улаан сайд. 


Ч.Улаан: -Сая Ц.Мөнх-Оргил сайд тэр хоцорч байгаа шалтгаан, энэ байдлаар гарч болох арга замын талаар танилцуулчихлаа. Ер нь бол энэ жаахан зарчимгүй явдал л даа. Бид анхнаасаа асуудал боловсруулж шийдэхдээ л их хөнгөн хуудам хандаж байгаагийн нэг илэрхийлэл. Гучин хэдэн тэрбум төгрөгийг нэг удаагийн шийдвэр маягаар шийднэ гээд ингээд шийдвэр гаргачихсан. За тэр үед байдал нөхцөл амаргүй, хэцүү л байсан байх. Гэтэл хэрэгжих боломж нь бол энэ нэг мөсөн хэрэгждэг боломж байдаггүй. 

Ингээд нэг хэсэг мөнгийг одоо ерөөсөө бид нар ашиглаж чадахгүй, эсвэл тусад нь тусгаарлаад үхмэл байдалтай ингээд хадгалах нь л дээ. Тэгээд хэдий хугацаанд ч дуусах юм билээ. 2008 ондоо дуусахгүй бол яах юм. Ийм ийм анхаармаар асуудлууд бас байгаа. Зүгээр энэ жилийн хувьд бол аргагүй бий болсон нөхцөл байдлаас шалтгаалаад нэг удаагийн шийдвэр байдлаар гарсан энэ хөрөнгийн одоо тусгаарлаж авч үлдэх нь одоо Их Хурлаас хэрвээ эрх олговол байх болох нэг арга юм даа гэсэн санал оруулсан байгаа. Энийг та бүхэн маань авч үзээд шийдэж өгөх байх аа гэж найдаж байна. 


За тэр цалингийн зөрүүтэй асуудлыг одоо төсвийн тодотголд оруулаад үлдэж байгаа хоёр, гуравхан хоногийн дотор одоо түүнийг ашиглаад энэ ондоо ингээд үр дүнг нь үзчих бололцоо цаг хугацааны хувьд байхгүй, ерөөсөө. Ер нь маргааш 26-наар одоо хөрөнгө оруулалтын болоод томоохон санхүүжилтийн гүйлгээнүүд бол Монголбанк дээр хаагдана. Тэгэхгүй бол ондоо бид нар энэ юунуудаа хийж амжихгүй. Тийм учраас ирэх онд л энэ ялгаа арилж хөрөнгийн эх үүсвэр нь шийдэх байх аа гэж ингэж бодож байна даа. 


Д.Лүндээжанцан: -За ингээд асуулт асуух гишүүд асуултаа асууж дууслаа. Одоо үг хэлэх гишүүд үгээ хэлье. За үг хэлэх гишүүн байна уу? За алга байна. 


Ингээд 2007 оны төсвийн тухай хуульд өөрчлөлт оруулах тухай хуулийн төслийн нэг дэх хэлэлцүүлэг дууслаа. Төслийг хоёр дахь хэлэлцүүлэгт бэлтгүүлэхээр Байнгын хороодод шилжүүллээ. 


Тэгэхээр энд бас яг хуулиараа явахаар бүх Байнгын хороод хэлэлцэх ёстой. Хэлэлцэх, орж ирсэн асуудал зөвхөн цалин, тэтгэвэр тэтгэмжтэй холбоотой асуудал байгаа. Тийм учраас Нийгмийн бодлогын байнгын хороо, Төсөв хоёр голлоод, бусад байнгын хороод саналаа өгөх ёстой юм аа. Энийг бас Тамгын газар, манай Байнгын хороодын дарга нар хуулийнх нь хүрээд бас оновчтой хэлбэрээр зохион байгуулаарай гэж. Ямар ч байсан одоо Байнгын хороод өөрийн харъяаллын асуудал байхгүй ч байлаа гэсэн бичгээр саналаар тусгайлан гаргах саналгүй байвал тэр саналаа бичгээр өгөх хэрэгтэй гэж хэлмээр байна. 


Ингээд өнөөдрийн эхний асуудал ингээд дуусаж байна. Бусад асуудлын хүрээнд орой дахиж одоо чуулган хуралдах байх гэж бодож байна. Одоо ингээд Халдашгүй байдлын хороо хуралдана. Төрийн байгуулалтын байнгын хороо хуралдана, Хууль зүйн байнгын хороо хуралдана. Хуваарьт хороонууд ингээд цувраад цувраад хуралдана. 

Ийм учраас энэ долоо хоногт Байнгын хороод одоо энэ хуралдааны асуудлуудаа маш шуурхай, оновчтой хэлбэрээр зохион байгуулах шаардлагатай байна. Энэ төсвийн асуудал байна, сонгуулийн асуудал, сонгуулийн тойрог байгуулах, мандат хуваарилах асуудал байна. Их Хурлын гишүүдийн бүрэн эрхтэй холбоотой асуудал байна. Гэх мэтчилэнгээр олон асуудал цаг хугацаатай холбоотой олон асуудал байгаа учраас одоо гишүүд шууд Байнгын хороод хороодынхоо хуралд орохыг зарлаж байна. За Тамгын газраас хуваарийг шинэчлэн гаргаарай гэдгийг хэлье. 

(11:30-12:03 Ц.Алтан-Од)

Хуралдаан 12 цаг 03 минутад өндөрлөв.


Соронзон хальснаас хянаж буулгасан: 

ХУРАЛДААНЫ НАРИЙН 

БИЧГИЙН ДАРГА  Ц.НАРАНТУЯА,  Ц.АЛТАН-ОД

